
IKISIRI 

Utafiti huu unahusu uchanganuzi wa kihalisiajabu kuendeleza maudhui ya dini katika 

Utenzi wa Al-Inkishafi wa Sayyid Abdallah bin Ali bin Nassir, mshairi mtajika aliyeishi 

katika kisiwa cha Pate baina ya 1718-1815 (Chiraghdin, 1987). Utenzi wa Al-Inkishafi ni 

mojawapo ya tungo tatu za kale maarufu sana Uswahilini hasa maeneo ya pwani 

Kaskazini. Utafiti huu umeangazia matumizi ya uhalisiajabu katika Utenzi wa Al-

Inkishafi kuendeleza maudhui yanayoibua falsafa ya kidini kuhusu maisha ya binadamu. 

Vipengee vya kihalisiajabu katika kiwango cha wahusika na mandhari vimebainishwa 

na kuchanganuliwa katika mizani ya maisha ya jumuia ya Pate na mapisi yake ili 

kuendeleza maudhui ya dini. Uajabu wa wahusika na mandhari ulikuwa kichocheo 

msingi kwa mtafiti kuamua kushughulikia mada hii. Uchanganuzi huu uliongozwa na 

nadharia ya uhalisiajabu iliyoasisiwa na Franz Roh mwaka wa 1925 ambayo 

inayatazama matukio katika maisha ya binadamu kwa upeo ulio juu ya uhalisia kama 

ulivyozoeleka au kufahamika na binadamu; huangazia ulimwengu wa kidhahania sio 

ukweli kama ulivyo katika mazingira. Uteuzi wa sampuli ni Utenzi wa Al-Inkishafi wa 

Sayyid Abdallah bin Ali bin Nassir. Malengo ya utafiti huu yamekuwa: kubainisha 

wahusika na mandhari yanayodhihirisha uhalisiajabu, kueleza namna wahusika na 

mandhari ya uhalisiajabu yanavyoendeleza maudhui na kubainisha athari za maudhui ya 

dini kwa waumini zinazosawiriwa katika Utenzi wa Al-Inkishafi. Data ya kimsingi 

ilikusanywa maktabani kwa kusoma kazi teule, vitabu, majarida, tasnifu na katika 

mtandao. Data iliyopatikana ilichanganuliwa kwa kuzingatia malengo ya utafiti na 

nadharia teule. Aidha, mifano iliyotumika imetoka katika Utenzi wa Al-Inkishafi 

kulingana na ufanifu wake. Utafiti huu umeweka bayana kwamba uhalisiajabu kama 

mkabala wa kifasihi unadhihirika katika Utenzi wa Al-Inkishafi (1810-1820) kuendeleza 

maudhui ya dini japo uliasisiwa mwaka wa 1925 zaidi ya miaka mia mbili baada ya 

kutungwa utenzi huu. 

MAELEZO YA ISTILAHI 

Istilahi zifuatazo zimetumika katika tasnifu hii na kuelezwa kama ifuatavyo:  

Adhan- Mwito maalamu kwa Waislamu kwenda msikitini kusali. 

Al-Muhadhar/Ayuha al Maghururi- Ni ushairi unaodhaniwa na baadhi ya wataalamu 

kama Hitchens kuwa ulikuwa chemchemi ya kutungwa kwa Al-Inkishafi.  

Barzakh- Ni kituo anachokaa binadamu baada ya kufa na kabla ya kufufuliwa siku ya 

kiyama. 

Kutongoa- Kutunga na kughani shairi papo kwa papo. 

Miraj- Safari ya miujiza ya Mtume Muhammad (S.A.W) kutoka Msikiti wa Aqsa, 

Jerusalem hadi mbingu ya saba kukutana na Mwenyezi Mungu. 

Mwanachuoni- Mwalimu wa tajiriba ya juu katika dini ya Kiislamu. 

Shahada- Itikadi ya Kiislamu kwamba hapana mola anayepasa kuabudiwa kwa haki ila 

Allah na  kwamba Muhammad (S.A.W) ni mtume wake. 

Sunnah- Kauli, matendo na aliyoidhinisha Mtume (S.A.W) kwa kutoyakashifu au 

kuyakataza. 

Ulimbwende-Ni fikra ya kimapinduzi ya kisanaa inayokiuka taratibu za urasimi 

mkongwe na mpya katika fasihi.   

Upembuzi- Mbinu ya kutenganisha kitu au mtu na mwingine; utofautishaji. 

ORODHA YA VIFUPISHO 

R.A-      Radhiallah Anhu (Radhi za Mwenyezi Mungu zimwendee) 

S.A.W- Salla Allahu ‘Allaihi Wasallam (Rehema na Amani kutoka kwa Allah zimfikie) 

TY-       Tafsiri yetu. 

UMF-    Utenzi wa Mwana Fatuma. 



SURA YA KWANZA 

UTANGULIZI 

1.1 Usuli wa Mada 

Kulingana na Mbaabu, (1985) ushairi ndio utanzu maarufu katika fasihi simulizi ya 

Kiswahili. Kwa hivyo, ilikuwa jambo la kawaida kutongoa mashairi katika hadhara za 

watu au kwenye sherehe za kijamii kama vile harusi, tohara na nyinginezo. Mbaabu 

anafafanua zaidi kwamba fasihi andishi ya Kiswahili ilianza karne ya 18 kwa hati ya 

Kiarabu baada ya majio ya Waarabu na lahaja ya mwanzo iliotumika katika maandishi 

wakati huo ilikuwa Kiamu. Tenzi ni mojawapo ya tungo za awali kabisa katika ushairi 

wa Kiswahili kuwahi kutungwa. Tenzi hizi hasa zilikuwa za kidini au kihistoria. 

Miongoni mwa zile za kidini ni kama vile Utenzi wa Al-Inkishafi, 1810, Utenzi wa 

Hamziyya, 1749 na Utenzi wa Mwanakupona, 1860. 

Utenzi ni utungo ambao kimaudhui unaeleza tukio linalotokea katika jamii au lililowahi 

kutokea (Massamba, 2003). Aidha, huweza kuwa maelezo kuhusu wasifu wa mtu, 

jambo fulani la kihistoria au jambo lolote muhimu linalosimuliwa kwa maelezo marefu. 

Mzenga na Hijazy, (1977) wanasema kuwa, utenzi ni utungo mrefu pengine waweza 

kuwa na beti elfu moja au zaidi. Katika utenzi mshairi husimulia habari nzito kama vile 

mambo ya kidini, kuhadithia maisha ya mtu au watu mashuhuri, kutoa mawaidha kwa 

wasomaji, kueleza historia ya nchi au visa muhimu vilivyotokea zamani. Kimuundo, 

utenzi huwa una mistari 4, kila mstari una mizani 8, vina vya mistari mitatu ya mwanzo 

ni vya namna moja na kina cha mstari wa 4 ni tofauti na huwa ni kiki hiki katika utenzi 

mzima. Kina hiki huitwa bahari. 

Kulingana na Ruo, (1989) kuna aina tano za tenzi: tenzi zinazoelezea matukio muhimu 

katika historia ya jamii kama vile Utenzi wa Tambuka, (1728), tenzi zinazoelezea 

matukio mbalimbali ya kidini kama Utenzi wa Mtume, (1981) na Utenzi wa Shufaka, 

(1854) tenzi zinazokusudiwa kuadibu, kuasa au kutoa maoni juu ya maadili ya maisha 

kama Utenzi wa Mwana Kupona, (1860), Utenzi wa Hati na Utenzi wa Adili, (1958) 

tenzi zinazoelezea utawala wa nchi, ulinzi wake, siasa yake, msimamo wake na uhuru na 

malengo ya nchi kama vile Utenzi wa Uhuru wa Kenya, (1972), Utenzi wa Jamhuri ya 

Tanzania, (1968), Utenzi wa Fumo Liyongo, (1880) na tenzi zinazohusiana na fikra za 

mtu binafsi ambaye hutaka kueleza hisia zinazomkera kama vile Utenzi wa Mapenzi 

Bora, (1967). Maelezo ya Ruo yamebainisha baadhi ya maudhui katika tenzi za 

Kiswahili, jambo linaloshughulikiwa katika utafiti huu. 

Utenzi wa Al-Inkishafi umetafsiriwa kama ‘’uzinduzi wa moyo’’ (Hitchens, 1972) au 

‘’ufunuo wa moyo’’ (Allen, 1977). Kulingana na maelezo ya Ruo, (1989) utenzi huu 

unaingia moja kwa moja katika tenzi zinazoelezea matukio makubwa katika historia ya 

jamii na zinazokusudiwa kuadibu, kuasa au kutoa maoni juu ya maadili ya maisha. 

Utenzi wa Al-Inkishafi unajadili ufanisi na uvunjifu wa mji wa Pate japo kwa upeo wa 

juu wa kidini akitumia tukio hilo kama wakilisho la ulimwengu mzima. Utenzi wa Al-

Inkishafi ni utenzi wa kisarambe; istilahi ambayo inaaminika kutumiwa na Knappert, 

(1979) kurejelea jina maarufu la ukumbi mkubwa zaidi kuliko kumbi zote ambamo 

masultan wa Pate walikuwa wakikutana na raia wao kwa ajili ya mawasiliano. Kwa 

mujibu wa Knappert (keshatajwa) ni katika ukumbi huu ambapo utenzi huu na tenzi 

nyingine zilikuwa zikitongolewa. Akifafanua tenzi za kisarambe Gibbe, (1999) 

akinukuliwa na Mukuthuria, (2009) anasema kuwa zina mizani kumi na moja katika kila 

mshororo na zinagawa mishororo katika vipande; vipande hivi mapigo huwa sita, tano 

na hakina kina cha kati na kwamba Utenzi wa Al-Inkishafi ndicho kisarambe cha kwanza 

cha utungo wa Kiswahili. 

Utenzi wa Al-Inkishafi si utenzi wa kawaida; hausimulii visa au matendo ya kishujaa, 

bali ni utungo wa tafakuri za moyoni kuhusu maisha. Aidha, huzungumzia matukio ya 

Afrika Mashariki hususan kuvunjika kwa mji na dola ya Pate, ilhali tendi 

zilizoutangulia, zaidi zilihusu matukio ya Uarabuni na Mashariki ya Kati wakati wa 

kulingania Uislamu. Utenzi huu ni zao halisi la kihistoria na migogoro ya pwani ya 

Afrika Mashariki. Ni utenzi wa upeo wa juu kifalsafa na kisanaa. Si ajabu kwamba kila 

autiaye macho huajabia upevu wake wa kifikra na uketo wa fani iliotumika, (Mulokozi, 

1999). Sayyid Abdallah anadhihirika kuwa mshairi aliyetumia kipawa chake kuakisi 

jamii yake baada ya kuvunjika kwa utawala wa Pate ili kutoa mwongozo wa maisha 

aokoe nafsi yake na jamii. 

Kila mtunzi wa utenzi sawia na tanzu nyingine za fasihi huwa na falsafa au itikadi 

inayomwongoza katika usanii wake. Ni muhali utungo ukose kuongozwa au 

kudhihirisha falsafa ya msanii. Kulingana na Mulokozi na Sengo, (1995) msanii hana 

budi kuwa na msimamo wake madhubuti juu ya maisha. Hivyo, kuna ulazima akubali ni 

nguvu gani zinazoendesha ulimwengu wake, uhusiano wa nguvu hizo na matokeo 

mbalimbali yanayozushwa nao; sababu za matokeo hayo na athari zinazozushwa na 

mwingiliano wa matabaka mbalimbali ya watu. Lazima aitafute itikadi hiyo na mara 

zote aihami. Msanii asiyefanya hivyo hana sifa muhimu ya kibinadamu ya uchaguzi na 

uteuzi. Lazima awe na tabia ya upembuzi, baina ya uzima na ubovu. 

Falsafa ni busara iliyofikiwa baada ya mtu au watu kutafakari kuhusu jambo muhimu 

ulimwenguni. Hii huwa ni busara itokanayo na harakati za kimawazo. Kuna aina mbili 

za falsafa: falsafa ya kiufundi na falsafa ya kijumla. Falsafa ya kiufundi inatumia istilahi 

na mbinu maalumu zinazoielekeza katika utafiti mpevu wa kitaaluma, ilhali falsafa ya 

jumla ni mtazamo wowote madhubuti wa mtu au watu kuhusu kipengele chochote cha 

maisha (Njogu na Chimerah, 1999). Wanafafanua zaidi kwamba inapozungumziwa 

falsafa ya mwandishi, huwa ni falsafa ya kijumla. Kila mmoja wetu ana falsafa ya jumla. 

Mwandishi kama mwanajamii, husimulia tajiriba mbalimbali ambazo zimemkumba au 

zimeikusa jamii yake. 

Falsafa ni elimu ya msingi ya kila kitu. Hujibu maswali mazitomazito yanayotawala 

ulimwengu, huhoji na kuchunguza kiini cha kuwepo kwa kitu fulani (Ruo, 1989). Ruo 

anamweleza mwanafalsafa kuwa rafiki wa hekima. Anaeleza zaidi kuwa, tungo za 

ushairi ni baadhi ya kazi zinazotumia elimu ya falsafa katika kuwasilisha ujumbe 

unaokusudiwa kwa jamii. Kulingana na maoni haya ni kwamba utenzi hutokana na 

upekuzi na uteuzi wa kina wa hali kadha wa kadha zinazogusa hisi za mtunzi. Hali 

anazozungumzia zinaambatana na falsafa yake kuhusu anayoyaona. Baadhi ya watunzi 

kama vile Sayyid Abdallah wanaonekana kuongozwa na nadharia inayokuwa dira ya 

falsafa yao ya maisha.  

Falsafa ya Sayyid Abdallah imezingatia msingi wa kuwepo Muumba, asili ya binadamu, 

ulimwengu na uhai. Mola atamhesabu binadamu kwa wema au ubaya kutokana na kila 

alilofanya katika uhai wa baada ya kifo mja atakapofufuliwa. Kuna uhai wa sasa ambao 

ni kabla ya kifo na uhai mwingine wa baada ya kifo. Siku ya mwisho mja atafufushwa 

kwa kurejeshewa roho yake aanze maisha mengine ya ahera. Kifo si mwisho wa kuishi 

bali mwanzo wa maisha mengine. Falsafa hii inaangaziwa na nadharia ya uhalisiajabu. 

Njogu na Chimerah, (1999) wanaiita falsafa ya kidini au ya kidhanifu. Wanafafanua 

kwamba ufuataji wa dini unaonekana kama njia inayoweza kumkomboa binadamu 

kutokana na tamaa, ufisadi, ubinafsi, na matatizo mengi ya maisha yanayomkumba. Dini 

inakuwa mwongozo wa maisha, na inatoa mwangaza juu ya tabia zinazofaa kufuatwa. 

“Na tumeteremsha kwako wewe hicho kitabu kufafanua mambo yote.” (Qur’an, 16:89) 

“Na ukiwafikia nyinyi uongofu kutoka kwangu, basi yeyote atakayefuata uongofu wangu 

hatapotea wala kuwa mwovu- Na yeyote atakayepuuza utajo wangu hakika yeye 

atakuwa na maisha ya dhiki, na tutamfufua kipofu siku ya kiama- Aseme ewe Mola 

mbona umenifufua mimi kipofu na nilikuwa nikiona- Aseme hivi ndivyo ilivyo, zilikujia 

aya zetu ukazisahau, vilevile leo hii utasahauliwa.”(Qur’an, 20:123-126) 

Momanyi, (2005) akimnukuu Bochenski, (1962) anasema kuwa falsafa lazima ijihusishe 

na ujuzi, maadili, binadamu na lugha yake. Waaidha, falsafa ni sayansi bia, sayansi 

jumuishi ambayo haifungiwi katika ufinyu wa taaluma fulani mahususi. Pia, 

akiwanukuu Njoroge na Bennaars, (1986) wanasema kuwa falsafa ni jaribio lolote la 

watu kufikia jibu au itiko la masuala muhimu ya maisha. Hivyo, wanafalsafa 

hawafungiki katika eneo fulani au na watu fulani tu bali inaweza kupatikana popote 

penye sifa zilizotajwa. Kwa mujibu wa Momanyi (keshatajwa) falsafa katika jamii ya 

Waswahili inapatikana katika tungo za lugha yake. Rettova, (2010) akimnukuu Kresse, 

(2007) anafafanua kuwa katika utamaduni wa Kiswahili, mambo ambayo 

yametambulika kama njia za kuendeleza falsafa ni utabibu, ushairi na hutuba katika 

hadhara za watu. Hivi ndivyo inavyopatikana falsafa katika jamii za kiafrika tofauti 

kabisa na kazi za kitaaluma katika jamii za kimagharibi. 

Kwa hivyo, mawazo ya Ruch, (1974) kama anavyomnukuu Momanyi (keshatajwa) 

kuwa barani Afrika hakuna wanafalsafa wanaoweza kuwekwa kwenye mizani moja na 

wanafalsafa wa kiulimwengu kama vile Aristotle, Kant, Hegel na wengine ni 

unyanyapaa wa kikoloni usio na mashiko yoyote. Sayyid Abdallah anabirua mtazamo 

huu kwa kuipa dunia falsafa pevu ya kutatua kitendawili cha maisha kinachowasumbua 

binadamu hadi leo licha ya maendeleo yao ya kiteknolojia. Fikra za Sayyid kuhusu 

uwepo wa ulimwengu dhahania ukiukao uhalisia tunaoujua hazina tofauti na za Plato na 

Aristotle. Utenzi wa Al-Inkishafi ni utenzi wenye falsafa pevu kuhusu binadamu, 

ulimwengu na uhai. Kama mwanachuoni, Sayyid Abdallah anaongozwa na itikadi ya 

Kiislamu inayomtaka kumulika kila jambo katika maisha yake kwa itikadi hiyo 

vinginevyo atakuwa katika hasara kubwa baada ya kufa. 

1.2 Swala la Utafiti 

Utafiti huu ulihusu uchanganuzi wa kihalisiajabu kudhihirisha maudhui ya dini katika 

Utenzi wa Al-Inkishafi wa Sayyid Abdallah bin Ali bin Nassir (1718-1875). Kila mtunzi 

na kila kazi ya fasihi ina maudhui makuu yenye chemchemi ya busara inayokuwa 

kileleta cha yanayowasilishwa kwa hadhira. Utafiti huu ulichunguza na kuchanganua 

vipengee vya uhalisiajabu katika kiwango cha wahusika na mandhari kuendeleza 

maudhui ya dini; maudhui haya yanaibua falsafa ya kidini kuhusu maisha ya binadamu 

kama alivyowasilisha Sayyid Abdallah katika utungo wake.  

Kutokana na uchunguzi wa awali uliofanywa na mtafiti maktabani ili kubaini ufaafu wa 

utafiti huu, ilibainika waziwazi kwamba uchanganuzi wa kihalisiajabu kuendeleza 

maudhui ya dini katika Utenzi wa Al-Inkishafi kwa vipengee vya wahusika na mandhari 

ya uhalisiajabu haujawekwa bayana kitaaluma. Kwa hivyo, kuna pengo la elimu ya 

kifasihi katika utenzi huu ambalo hasa ndilo lililomsukuma mtafiti kuchunguza na 

kufafanua vipengee hivi muhimu vya kifasihi na kueleza athari ya maudhui ya dini 

yanayojengwa navyo katika utenzi huu. 

1.3 Malengo ya Utafiti 

Utafiti uliongozwa na malengo mahsusi yafuatayo: 

       i. Kubainisha wahusika wanaodhihirisha uhalisiajabu katika Utenzi wa Al-Inkishafi. 

      ii. Kubainisha mandhari yanayodhihirisha uhalisiajabu katika Utenzi wa Al-Inkishafi. 

     iii. Kueleza namna wahusika na mandhari ya uhalisiajabu yanavyoendeleza maudhui     

          ya dini  katika Utenzi wa Al-Inkishafi. 

     iv. Kubainisha athari za maudhui ya dini kwa waumini zinazosawiriwa katika Utenzi   

          wa Al-  Inkishafi. 

1.4 Maswali ya Utafiti. 

Utafiti huu uliongozwa na maswali ya utafiti yafuatayo: 

i. Wahusika gani wanaodhihirisha uhalisiajabu wanajitokeza katika Utenzi wa Al-

Inkishafi? 

ii. Mandhari yepi yanayodhihirisha uhalisiajabu yanajitokeza katika Utenzi wa Al-

Inkishafi? 

iii. Ni vipi wahusika na mandhari ya uhalisiajabu yanaendeleza maudhui ya dini 

katika Utenzi wa Al-Inkishafi? 

iv. Kuna athari zipi za maudhui ya dini kwa waumini zinazosawiriwa katika Utenzi 

wa Al-Inkishafi? 

1.5 Upeo na Mipaka. 

Utafiti huu umejikita katika Utenzi wa Al-Inkishafi kuchanganua maudhui ya dini kwa 

kuangazia wahusika na mandhari yanayodhihirisha uhalisiajabu. Utenzi wa Al-Inkishafi 

una maudhui mengine kama vile uongozi na anasa. Utafiti huu umejikita tu katika 

maudhui ya dini ambayo yanaibua falsafa ya kidini katika Utenzi wa Al-Inkishafi. 

Ingawa mtafiti anatambua kuwepo kwa tenzi nyingine zenye maudhui ya dini kama vile 

Utenzi wa Nabii Isa, (1977) na Utenzi wa Mwana Kupona, ameteua kimakusudi utenzi 

husika. Aidha, maudhui haya ni ya dini ya Kiislamu na si ya dini nyingine yoyote ile. 

Uchunguzi huu uliongozwa na nadharia ya uhalisiajabu kama ilivyoasisiwa na Roh 

mwaka wa 1925 na kuendelezwa na waitifaki wengine kama D’Haen mwaka wa 2005. 

Utenzi wa Al-Inkishafi una sifa kifu za kutimiza malengo yaliyowekwa. Utafiti huu 

haujishughulishi na kuchanganua mapisi yake au mbinu za matumizi ya lugha 

zilizotumika. 

Isitoshe, utafiti huu haujishughulishi na kueleza historia ya maisha ya mtunzi kiuchumi, 

kisiasa au kijamii kwa namna yoyote ile. Vilevile, haujadili mvutano uliopo baina ya 

wasomi kuhusu beti mbili za mwisho wa utenzi huu kama zilijalizwa na mtunzi 

mwingine au yeye mwenyewe Sayyid Abdallah au madai kwamba huenda utenzi huu 

ulitokana na Al-Muhadhar au Ayuha al Maghururi. Zaidi ya hayo, utafiti huu haujadili 

dhana kwamba utenzi huu haukukamilika na kuwa mtunzi alikusudia kutunga beti 99 

kwa kuzingatia idadi ya shanga katika tasbihi ya Kiislamu kama alivyotaja Mulokozi, 

(1999). Mtafiti alichukulia kuwa utenzi huu umekamilika bila kujiingiza kwenye 

mjadala ambao hauna natija katika utafiti huu.                                       

1.6 Umuhimu wa Utafiti  

Awali ni kwamba katika upekuzi wa sifa za kihalisiajabu katika Utenzi wa Al-Inkishafi 

mtafiti amebaini umbuji wa upeo wa juu katika kubuni wahusika na mandhari; 

usikawaida uliofumwa sambamba na uhalisi kujenga uhalisiajabu. Kutokana na hili, 

mtafiti amepata mshawasha uliomfanya ajikusuru kuchangia kuikweza juu zaidi hadhi 

ya utenzi huu kwa kuipa mtazamo mpya kitaaluma. 

Hitchens, (1972) anafafanua kuwa moja ya tungo bora kabisa za eneo hili (Uswahili au 

Lamu Funguvisiwa) uliotungwa takriban miaka mia mbili iliopita ni “Al-Inkishafi” ulio 

na maana “Uzinduzi wa Moyo” (TY) 

Aidha, kuipa nadharia ya uhalisiajabu nguvu katika uchambuzi wa maudhui ya dini 

katika Utenzi wa Al-Inkishafi. Nadharia ya uhalisiajabu imetumiwa katika utunzi na 

uhakiki wa kazi nyingi za riwaya, tamthilia na hadithi fupi. Imekuwa kana kwamba 

hakuna kazi nyingine za fasihi mbali na kazi hizi ambazo zinadhihirisha mtazamo huu. 

Kazi za kishairi zimetengwa au labda wasomi wamekosa kutambua kuwa tenzi kama 

fasihi kongwe ya Kiswahili zimejikita kikamilifu katika uhalisiajabu. Wameghafilika 

kwamba japo ushairi huwasilishwa kwa njia ya mkato, uketo wake wa maudhui katika 

jamii ya Waswahili ni kadhia pana sawia na ilivyo katika tanzu nyingine za fasihi. 

Mbaabu, (1985) anabainisha kuwa maudhui ya mashairi ya Kiswahili yanahusu maisha 

yao kwa ujumla, mazingira, fikra, hisia, tamaduni, siasa, na mafunzo yao ya kidini. 

Imebainika kwamba ushairi ndio hazina ya amali mbalimbali katika jamii ya Waswahili. 

Kwa hivyo, utafiti huu umeweza kuipanua nadharia hii kimatumizi kwa kuweka wazi 

kwamba uhalisiajabu unadhihirika katika ushairi wa Kiswahili.  

Pia, ingawa zipo kazi mbalimbali zilizofanywa kuhusu utenzi huu, kwa mfano, 

Hitchens, (1972), Allen, (1977), Mlamali, (1980), Momanyi, (1991), Mulokozi, (1999) 

na Mberia, (2015) lakini zote hazikushughulikia uhalisiajabu. Kazi hizi hasa zilikuwa za 

kitafsiri ambazo hazikuongozwa na nadharia maalumu. Mtafiti amegundua kuwa pana 

haja ya kuuchanganua kwa mtazamo wa uhalisiajabu kwa kuwa utenzi wenyewe 

umejikita katika ulimwengu dhahania: ulimwengu wa kiroho na baada ya kifo. 

Uhalisiajabu ndio mtazamo faafu ambao umeweza kuyafafanua maudhui ya dini kama 

yalivyowasilishwa kwa kuwa unaangazia mambo ya kiitikadi yaliyo juu ya uhalisia 

tunaoujua. 

Aidha, mtafiti ametambua kuwa mtunzi alinuia kuelimisha umma kuhusu dhima ya uhai 

na nafasi ya binadamu katika dunia. Jambo hili limemvutia sana mtafiti kama hadhira ya 

Sayyid Abdallah kutaka kujua ulimwengu huu kwa kina. Maisha ya duniani ni ya mpito 

na kifo ndio hatima ya binadamu japo si hatima ya kuishi; uhai unaendelea kuwepo 

katika ulimwengu huo wa kifo.  Sayyid Abdallah ameweza kutoa zinduko hili kwa kutoa 

mandhari ya maisha ya Pate kabla na baada ya anguko lake. Yeye alikuwa mwenyeji wa 

mji huu akayashuhudia yaliyotukia, moyo ukapata kicho akaamua kuyatumia 

mabadiliko hayo kuwaelimisha binadamu wenzake kuhusu hii dunia wanayoipapia kila 

uchao.  

Vilevile, kudhihirisha na kuthibitisha kauli ya Sayyid Abdallah aliposema, 

“Niyadhihirishe yangu makali, ambayo moyoni nikusudiye” (ubeti, 6). Kutokana na 

hili, mtafiti ametambua kuna haja ya kudhihirisha kama kihakika utenzi huu una 

“makali”ndani mwake. Mberia, (2015) katika utafiti wake anabainisha kuwa kwa 

kiwango chochote, utafiti huo aliofanya haujifahiri kuwa na msingi thabiti wa 

kinadharia. Kutokana na hali hiyo, makala haya hayawezi kuchukuliwa kuwa maelezo 

toshelevu kuhusu Al-Inkishafi bali ni ndaro kwa wasomi wachukue zana zao za 

uchanganuzi na waufanyie kazi utungo huu wa Sayyid Abdallah. Hivyo basi, imekuwa 

jambo la busara kuchanganua zaidi uenzi huu mengi yaliyomo. 

SURA YA PILI 

MAPITIO YA MAANDISHI 

2.1 Kitangulizi 

Katika sehemu hii maandishi mbalimbali yaliyojadili Utenzi wa Al-Inkishafi 

yamezingatiwa na fafanuzi kuwekwa bayana. Aidha, tafiti za wataalamu mbalimbali 

zinazohusiana na uhalisiajabu zimechanganuliwa kwa kina kuonyesha mlingano na 

utofauti uliopo. Vilevile, mchango wa tafiti hizo kwa utafiti huu umebainishwa. Zaidi ya 

hayo, misingi ya nadharia inayoongoza utafiti huu imejadiliwa ili kudhihirisha 

mwongozo faafu wa utafiti huu. 

2.2 Mapitio ya Maandishi 

Sehemu hii imepangwa kwa mtindo wa kupitia matini mbalimbali zinazoangazia Utenzi 

wa Al-Inkishafi na kisha kuainisha kazi za kitaaluma kuhusu uhalisiajabu zenye 

uhusiano wa karibu na utafiti huu na ambazo zinachangia pakubwa katika utafiti huu.  

2.2.1 Matini Kuhusu Utenzi wa Al-Inkishafi 

Utenzi huu ni maarufu miongoni mwa tungo za Kiswahili na ndio jina la bahari yenyewe 

(Chiraghdin, 1987). Hivyo, haiwi ajabu kwamba wataalamu wamekwishajitokeza 

kuangazia utenzi huu. Umeangaziwa katika tafsiri, maelezo jumla ya maudhui na mbinu 

zilizotumika katika uwasilishaji wake kuakisi historia ya Pwani ya Afrika Mashariki 

hasa Lamu Funguvisiwa. Pamoja na hivyo, suala ambalo limeshughulikiwa katika utafiti 

huu hakuna aliyelishughulikia kitaaluma. 

Hichens, (1972) ameeleza historia kwa kifupi kuhusu Sayyid Abdallah, ukoo wake, 

tafsiri ya utenzi huu katika lugha ya Kiingereza, makisio ya kutungwa kwake na 

maelezo ya maudhui. Ijapokuwa Hichens aliangazia maudhui katika utenzi huu, 

hakufanya hivyo akiongozwa na nadharia yoyote maalumu wala kutoa ufafanuzi wa 

kina; yalikuwa maelezo jumla ya maudhui. Hata hivyo, kazi yake imekuwa na umuhimu 

mkubwa katika utafiti huu kutokana na ufafanuzi wake wa msamiati mgumu ambao 

umemsaidia mtafiti kuelewa vyema utenzi huu. 

Allen, (1977) alifuata mwendo wa Hichens kwa kutoa tafsiri ya Kiingereza ya utenzi 

huu na maelezo kwa kifupi kuhusu mshairi kisha akatoa historia ya Pate. Kazi ya Allen 

haikuangazia maudhui kwa mkabala maalumu wa kifasihi kama ambavyo utafiti huu 

umejikita kuchanganua uhalisiajabu katika utenzi huu. Ingawa hivyo, kazi yake 

imemsaidia mtafiti kuelewa utenzi huu kwa kuuweka katika muktadha wa kihistoria 

ambamo utenzi huu ulitungwa. 

Mlamali, (1980) alitoa tafsiri ya awali kabisa ya utenzi huu kwa lugha ya Kiswahili 

kama ilivyobainikia mtafiti katika utafiti wake. Kazi ya Mlamali imechangia pakubwa 

katika uelewaji wa utenzi huu kwa kutoa maana ya msamiati mgumu na kuonyesha wazi 

matumizi yake katika muktadha wa ushairi wenyewe. Ingawa Mlamali aliangazia suala 

la kimaudhui kwa kuchanganua kazi mbalimbali zinazosemezana na utenzi huu kama 

vile Qur’an na Biblia, hakuchanganua kwa kina maudhui ya dini kwa mkabala maalumu 

wa kifasihi kama ilivyoshughulikiwa katika utafiti huu. 

Chiraghdin, (1987) ameeleza kuwa utenzi huu ni maarufu miongoni mwa tungo za 

Kiswahili na kudhihirisha namna mshairi Sayyid Abdallah alivyofanikiwa kuwasilisha 

maudhui yake katika muktadha wa historia ya Pate. Isitoshe, amefafanua japo kwa 

kifupi historia ya mshairi wa utungo huu, ukoo na ujuzi wake wa dini. Chiraghdin pia 

ametoa tarehe ya maisha ya mshairi kuwa 1718-1815 tofauti na wataalamu wengine. 

Ingawaje Chiraghdin ametoa maelezo kuhusu maudhui, kazi yake haikushughulikia 

suala hilo kwa kina wala kuongozwa na nadharia maalumu ya kitaaluma kama 

ilivyoangaziwa katika utafit huu. Hata hivyo, kazi yake imefaidi utafiti huu kwa kuweka 

wazi kwamba mshairi alitumia ujuzi wa dini kuonya dhidi ya kumuasi Mwenyezi 

Mungu; maudhui ya dini ambayo yameshughulikiwa kwa kina katika utafiti huu. 

Momanyi, (1991) ameangazia matumizi ya taswira kama kielelezo cha uhalisi katika 

utenzi huu. Katika kazi yake, Momanyi amedhihirisha namna utenzi huu ulivyoweka 

matini yake kiyakinifu kama inavyotarajiwa, kujulikana au kuonekana na binadanu 

kulingana na nadharia ya uhalisia kupitia taswira mbalimbali zinazojitokeza katika 

utenzi huu. Utafiti wa Momanyi umechangia pakubwa welewa wa utenzi huu katika 

muktadha wa kihistoria na maana za hali mbalimbali zilizobuniwa na mshairi katika 

utungo wake. Hata hivyo, utafiti wake haukuweza kuchanganua maudhui ya dini kwa 

kina na kikamilifu kama ilivyoshughulikiwa katika utafiti huu. Mtazamo wa uhalisiajabu 

ambao ni faafu kwa masuala ya kiimani umetumika. 

Mulokozi, (1999) ameeleza kwa kifupi historia ya mshairi na mji wa pate. Aidha, 

ameangazia japo kijuujuu kuhusu maudhui ya dini katika utenzi huu. Mchango mkubwa 

wa Mulokozi umekuwa katika tafsiri ya Kiswahili ya msamiati mgumu uliotumika 

katika utenzi huu. Ufafanuzi wake umekuwa wa mafao makubwa katika kuelewa 

ujumbe wa utenzi huu. Tofauti ni kwamba hakuchanganua maudhui ya dini kwa kina 

wala kuongozwa na nadharia yoyote maalumu kama ilivyoangaziwa katika utafti huu. 

Mberia, (2015) ametoa maelezo jumla ya mambo mbalimbali yanayojitokeza katika 

utenzi huu. Ameelezea maudhui ya kifo, mbinu au mitindo iliotumika, usemezano 

uliopo baina ya utenzi huu na matini nyingine kama vile Qur’an na kisha akataja utata 

uliopo baina ya wataalamu kuhusu iwapo utenzi huu umekamilika au la. Katika utafiti 

wake, Mberia mwenyewe amekubali kwamba utafiti wake haukuchanganua masuala 

hayo kwa kina na akatoa ndaro kwa wataalamu kuutafitia zaidi utenzi huu. Tofauti na 

utafiti wake uliogusia masuala mbalimbali kwa ujumla, utafiti huu umeongozwa na 

uhalisiajabu kushughulikia suala moja la maudhui ya dini kwa kina katika utenzi huu. 

Pamoja na hivyo, utafiti wake umesaidia katika kutoa ufahamu jumla wa utenzi huu.  

Kutokana na kazi hizo zote kuhusu utenzi huu, imedhihirika kwamba uchanganuzi wa 

uhalisiajabu katika utenzi huu haujashughulikiwa kabisa. Aidha, uchanganuzi wa kina 

wa maudhui ya dini kitaaluma haujafanywa japo imebainika kwamba wataalamu 

mbalimbali wamegusiagusia suala hili katika tafiti zao. Kwa hivyo, utafiti huu 

umechanganua kwa kina matumizi ya uhalisiajabu katika kuendeleza maudhui ya dini. 

2.2.2 Matini Kuhusu Uhalisiajabu 

 

Wamitila, (1991) ameziangazia riwaya za Kezilahabi, Nagona, (1990) na Mzingile, 

(1991) kama, kazi za fasihi zilizokiuka ulimwengu halisi kama tunavyoujua na kuuona 

katika kazi zake za mwanzo kama vile Rosa Mistika, (1971) na Kichwamaji, (1974). 

Katika ulinganishi huu, Wamitila anasema kuwa Nagona na Mzingile zinahusu 

ulimwengu mwengine kando kabisa na halisi, ulimwengu wa kiajabu (uhalisiajabu). 

Aidha, Wamitila anachanganua mtazamo wa Kezilahabi katika huu mtindo mpya wa 

uandishi wake. Anamwona kama mwanafalsafa anayetafuta ukweli kuhusu maisha 

ambao umekosa kupata ufumbuzi katika dini ambapo wahusika wakuu kama Sheikh na 

Padre katika Mzingile wanapata uvunjifu katika imani zao na kutafuta suluhisho 

kwingineko. Kazi hii imemsaidia mtafiti kupata mwelekeo wa kiuchanganuzi wa kazi za 

kiajabu na jinsi waandishi wanavyowasilisha mitazamo yao. Hata hivyo, inatofautiana 

na kazi hii ambayo hailinganishi kazi mbalimbali za Sayyid Abdallah bali imejikita tu 

katika kushughulikia kazi yake moja ya Utenzi wa Al-Inkishafi, japo mtafiti anatambua 

kuwepo kwa kazi zake nyingine kama vile Takhmisa ya Liyongo, (1749). Isitoshe, utafiti 

huu unachunguza kazi ya ushairi si kazi za riwaya. 

King’ei, (2004) ameangazia uhalisiajabu na uhalisia katika riwaya Babu Alipofufuka 

(2001) ya Mohamed. Amechanganua kwa kina maudhui na mbinu za sanaa, hususan 

namna mwandishi Mohamed alivyodhihrisha utumizi wa uhalisiajabu kueleza hali ya 

kimaisha katika nchi za Kiafrika ambazo viongozi wake, kwa tamaa ya kujilimbikizia 

mali kwa njia yoyote ile, wamelitumbukiza bara hili katika dhiki kubwa ya umaskini, 

ukosefu wa utu na kupotoka kwa maadili. Kiongozi kama K (Babu Alipofufuka) 

anawakilisha viongozi ambao hawajali hali za wanyonge na wako radhi kuuza au kutoa 

chochote, mradi tu wapate mali. Kutokana na hali hii K anatia sahihi mikataba ya 

uwekezaji na mashirika ya kimataifa ambayo yanachangia kuzoroteka kwa uchumi na 

hali ngumu za kimaisha kwa raia wa nchi hizi. Aidha, King’ei anaeleza matumizi 

mbalimbali ya mbinu za kifasihi zilizotumiwa na mwandishi kufikisha ujumbe wake. 

Kuna mbinu kama vile dayalojia ambayo imekuwa sehemu kuu ya usimulizi wa hadithi 

kati ya K, mhusika mkuu na Mzuka, mchezo ndani ya mchezo na jazanda. Uhakiki huu 

umemwelekeza mtafiti katika kutambua hulka ya wahusika wa kihalisiajabu na mbinu 

zinazotumiwa na waandishi wa kihalisiajabu kusawiri maudhui na uhusika. Kazi hii, 

hata hivyo ni tofauti na utafiti huu ambao haukujishughulisha na mbinu za lugha bali 

wahusika na mandhari. Tena, utafiti huu unachanganua utenzi wa kale si riwaya mpya za 

karne ya ishirini.  

Senkoro, (2007) amejadili kwamba uhalisiajabu kama mkabala wa kifasihi si mtindo 

mpya katika fasihi ya Kiswahili bali ni wa azali ila istilahi yenyewe ndiyo mpya. 

Amethibitisha kwamba kazi za kihalisiajabu zimekuwepo tangu karne ya 18 kabla ya 

Roh kuja kuibuka na nadharia hii mwaka wa 1925. Anaeleza kwamba kazi za awali 

zilihusu fasihi ya tenzi na kazi za ulimbwende kama vile shajara na sira za maisha ya 

watu binafsi. Kwa mfano, riwaya za waandishi kama Defoe, Robinson Crusoe, (1719) 

na Fielding, Tom Jones, (1749). Aidha, anataja kazi za Robert kama vile Kusadikika, 

(1969), Kufikirika, (1961) na Adili na Nduguze, (1960) kama kazi ambazo zimetumia 

mtindo huu. Makala ya Senkoro yamechangia katika utafiti wetu kwa sababu yametoa 

maelezo muhimu kuhusu dhana ya uhalisiajabu na nafasi yake katika fasihi ya 

Kiswahili. Kwa ajili hiyo, ikampa mtafiti nguvu zaidi za kuchanganua mtindo huu katika 

Utenzi wa Al-Inkishafi ambayo ni mojawapo wa kazi za zamani katika jamii ya 

Waswahili. Hata hivyo, utofauti ni kuwa utafiti huu haujihusishi na kazi za Robert wala 

Defoe au Fielding, ambazo zilikuwa kazi za kinathari, bali unashughulikia kazi ya 

kishairi, Utenzi wa Al-Inkishafi, utenzi wa Sayyid Abdallah. Tena, kwa lengo la 

kuangazia maudhui ya dini sio kuthibitisha ukale wa mtindo huu kama alivyofanya 

Senkoro. 

Waliaula, (2010) ameshughulikia uhalisia na uhalisiamazingaombwe katika riwaya ya 

The Tin Drum, (1961) ya Grass na Dunia Yao, (2006) ya Mohamed. Ameonyesha 

mshabaha wa kimtindo na kimaudhui baina ya kazi hizi licha ya pengo la muda mrefu 

takriban miongo minne tangu kutungwa kwa The Tin Drum na kuandikwa kwa Dunia 

Yao. Waliaula anadhihirisha kwamba, kuna usemezano baina ya kazi hizi. Hadithi 

zinasimuliwa katika nafsi ya kwanza ambapo wasimulizi ni wasimuliwa kwa wakati 

mmoja. Aidha, maudhui yao yanahusu maana ya maisha, nguvu za dini na masuala ya 

ngono japo kila mtunzi kwa uwasilishaji wake. Makala haya yalikuwa muhimu katika 

utafiti huu kwa jinsi ambavyo yametoa mwangaza wa kinadharia na sifa bia za kazi za 

kihalisiajabu hasa za kimaudhui. Tofauti na makala ya Waliaula ni kule kuzingatia 

mshabaha wa mkakati wa usimulizi na maudhui ambao haujashughulikiwa katika utafiti 

huu. Zaidi ya hayo, ameshughulikia kazi za riwaya ilhali utafiti huu unahusu utenzi. 

Vutagwa, (2013) ameshughulikia uhalisiajabu katika UMF ambapo ameangazia sifa za 

kihalisiajabu katika utenzi huu na umuhimu wake katika kuendeleza maudhui ya dini. 

Ameangazia matukio ya kihalisiajabu na sifa jumla za kihalisiajabu katika utenzi. Aidha, 

amefafanua umuhimu wa sifa hizo za kihalisiajabu katika kuendeleza maudhui ya dini. 

Utafiti huu umekuwa wa manufaa kwetu hasa kwa kuwa ni kazi ya mwanzo ya 

uchanganuzi wa kihalisiajabu katika ushairi kama alivyogundua mtafiti. Kwa ajili hiyo, 

kazi yake imekuwa nguzo muhimu katika utafiti huu. Imempa mtafiti ujuzi wa namna ya 

kubainisha sifa za kihalisiajabu katika utenzi ambapo ameshughulikia sifa za wahusika 

na mandhari katika utafiti huu. Ingawa hivyo, utafiti wake ni wa kijumla na haujajikita 

katika sifa maalumu za uhalisiajabu kama ilivyo katika utafiti huu. Isitoshe, utafiti huu 

umeshughulikia athari za maudhui ya dini kwa waumini yanayotokana na uhalisiajabu 

wala si umuhimu wake katika kuendeleza maudhui ya dini kama alivyoshughulikia 

Vutagwa. Vilevile, utafiti huu unahusu Utenzi wa Al-Inkishafi sio UMF. 

Mwangi, (2013) ametafiti uhalisia na uhalisiajabu katika riwaya mbili: Babu Alipofufuka 

ya Mohamed na Watu wa Gehenna, (2012) ya Murumba ambapo ameangazia jinsi 

uhalisi na uhalisiajabu unavyoingiliana katika kiwango cha wahusika na mandhari katika 

riwaya hizi. Amebainisha namna wahusika au mandhari halisi yanavyovamiwa ghafla na 

uhalisiajabu ama wahusika au mandhari ya kiajabu yanavyopata taswira za kihalisia. 

Utafiti wake ni mchango mkuu katika kazi hii kwa sababu umejikita katika wahusika na 

mandhari sifa zinazoshughulikiwa katika utafiti huu. Kwa hivyo, umempa mtafiti 

mwongozo wa kutambua vipengee hivi katika kazi ya fasihi. Hata hivyo, tofauti ni 

kwamba ametumia nadharia mbili kuangazia vipengee hivi: uhalisia- na uhalisajabu, 

ilhali utafiti huu umejikita tu katika nadharia ya uhalisiajabu. Aidha, utafiti wake 

umeshughulikia fasihi ya riwaya ya Babu Alipofufuka na Watu wa Gehenna kama 

ilivyokwishatajwa, hali utafiti huu umeangazia Utenzi wa Al-Inkishafi. Isitoshe, utafiti 

huu unalenga kutambua maudhui ya dini yanayoibua falsafa ya kidini kuhusu maisha 

anayoangazia mshairi. 

Mutua na Chai, (2014) wamefanya utafiti wa fani za fasihi zinazoibua fantansia katika 

hadithi za watoto za Nyambura Mpesha ambapo hali zisizoaminika zimesawiriwa. 

Katika hadithi ya Kuku na Mwewe kwa mfano, muundo wa jamii ya Jogoo ambapo 

mwandishi anaeleza kuwa Jogoo anasimama kama baba watoto na mume wa Kuku. 

Kuwa na jamii yenye msingi imara hata ingawa wahusika katika familia ile ni ndege ni 

fantasia. Jogoo amesawiriwa kama mwajibikaji katika kuhakikisha kwamba anayakidhi 

mahitaji ya familia yake kwa udi na uvumba. Isitoshe, Jogoo anahuzunishwa sana na 

hatua ya Mwewe ya kuwala wanawe na kwa sababu hii anaihimiza jamii yake itorokee 

mjini ili ijiepushe na vitisho na dhuluma za Mwewe. Mchango wa utafiti wa Mutua na 

Chai (washatajwa) ni wa kijumla na umetoa mwangaza kuhusu sifa za kiajabu katika 

fani za hadithi fupi za watoto ilhali utafiti huu umeshughulikia uhalisiajabu katika 

wahusika na mandhari. Kipengee cha msuko hakijashughulikiwa katika utafiti huu. 

Maureen, (2015) ameangazia mandhari ya uhalisiajabu katika riwaya ya Mhanga wa 

Nafsi Yangu katika utafiti wake wa masuala ibuka katika riwaya za kisasa: Kidagaa 

Kimemwozea, (2012) ya Walibora na Mhanga wa Nafsi Yangu, (2012) ya Mohamed. 

Mandhari ya kijiografia ya Mhanga Nafsi Yangu ni Motoni na Peponi. Dhana ya Motoni 

na Peponi zinahusishwa na uhalisiajabu. Kidini, Motoni, panaaminika kuwa ni mahali 

ambapo watenda dhambi wataenda kuchomeka daima siku ya kiama ifikapo. Kwa 

hivyo, kule Motoni watu wanapata uchungu mwingi kutokana na makali ya moto. Hayo 

ndio mandhari yanayojitokeza katika Utenzi wa Al-Inkishafi. Nako Peponi, ni mahali 

ambapo wafu huenda kupumzika baada ya kufa. Hadithi inasimulia kisa cha Afida 

anayetoka kwao Motoni; mahali pa dhiki, kuelekea Peponi; mahali pa utulivu. Utafiti 

huu umechangia katika kazi hii kwa kuwa unazungumzia kipengee cha mandhari 

ambacho kinachanganuliwa kwa kina katika utafiti huu. Hata hivyo, utofauti ni kwamba 

utafiti wake ulijikita katika kuchanganua masuala mbalimbali ya kisasa kwa mtazamo 

wa uhalisia katika riwaya za kisasa ilhali utafiti huu unashughulikia maudhui ya dini 

kwa mtazamo wa uhalisiajabu katika ushairi wa kale. 

Washiali, (2015) aliangazia matukio ya uhalisiajabu katika utafiti wake wa usimulizi 

katika riwaya za; Adili na Nduguze, (1960), Walenisi (1995) na Babu Alipofufuka, 

(2001). Kwa mfano, katika riwaya ya Adili na Nduguze, (1960) wakati wa safari za 

kibiashara, Adili na nduguze wanafika katika Mji wa Mawe. Mji ambao kila kitu chake 

kimegeuka kuwa mawe isipokuwa Mwelekevu. Mwelekevu ni msichana ambaye 

aliokoka kutokana na mkasa huu ulioletwa na Mrefu. Msichana huyu wa kiajabu 

anafahamu ujio wa Adili. Mawe haya ni ya thamani kubwa na yanamshinda Adili 

kubeba. Anachukua kiasi na kuandamana na yule msichana hadi kwenye merikebu yao 

ambamo wenzake waoga walikuwa wametulia tu. Tamaa na wivu wa ndugu zake Adili 

kuhusu Mwelekevu unawafanya kuamua kumtosa Adili baharini. Mara ghafla panatokea 

ndege wa umbo la kutisha anayemwokoa Adili majini. Adili anajiona akikosa kuwa 

chakula cha papa na sasa angekuwa chakula cha tai. Ndege huyu wa ajabu anapaa juu 

mpaka Adili akapotewa na fahamu. Alipozinduka anajikuta katika nyumba kubwa nzuri 

ajabu. Nyumba ilikuwa na wasichana warembo kama watumishi wakiwa pamoja na 

malkia. Kati ya wale wasichana, anatambulishwa kwa Huria, msichana aliyemwokoa 

majini katika sura ya ndege. Adili anachaguzwa apendacho na akarudi kwa Huria. 

Utafiti wa Washiali (keshatajwa) umechangia katika utafiti huu kwa kuonyesha mambo 

ya kiajabu japo haukubainishwa kwa mujibu wa wahusika na mandhari. Isitoshe, utafiti 

huo ulijikita katika kuchanganua mtindo wa usimulizi katika kazi za riwaya ilhali utafiti 

huu unashughulikia uhalisiajabu katika Utenzi wa Al-Inkishafi. 

2.3 Misingi ya Nadharia 

Nadharia ambayo imeteuliwa ili kuongoza utafiti huu ni uhalisiajabu. Nadharia hii pia 

inafahamika kama nadharia ya uhalisia mazingaombwe. Kulingana na Zamora na Faris, 

(1995) nadharia ya uhalisiajabu iliasisiwa mwaka wa 1925 na mhakiki wa sanaa ya 

Kijerumani, Franz Roh. Dhana ya Roh ya nach-expressionnismus, Magischer Realismus 

inapotafsiriwa Kiswahili inaashiria hali ya uajabu au mazingaombwe; kwamba 

uhalisiajabu unaeleza miujiza iliyomo kwenye uyakinifu wa kila siku (Njogu na Wafula, 

2007). Schroeder, (2004) anaunga madai ya Zamora na Faris kwamba Roh ndiye 

aliyevumbua dhana ya Magischer Realismus. Hata hivyo, madai haya yanapata 

pingamizi kutoka kwa mhakiki, Abrams (1999) anayedai kwamba dhana au istilahi ya 

uhalisiajabu ilianza kutumika miaka ya 1920 kuhusu wachoraji. Maoni ya Abrams 

yanawafikiana na yale ya Warnes anayedai kwamba matumizi ya mwanzo kabisa ya 

istilahi ya 'uhalisiajabu' yanapatikana katika maandishi ya mshairi Hardenberg, maarufu 

kwa lakabu ya kishairi Novalis, Waliaula, (2010) akimnukuu Warnes, (2002). 

Hata hivyo, inaelezwa kwamba Novalis hakuikuza istilahi ya uhalisiajabu kimatumizi 

katika fasihi japo alikuwa wa kwanza kuitumia na huenda hii ikawa ndio sababu ya 

wahakiki wengi kumtaja Roh aliyeitumia kauli hii kinadharia mwaka 1925 kama 

mwasisi wake (Waliaula, 2010). Pamoja na mchango wao mkubwa, Novalis katika 

kuizua istilahi hii au Roh kuikuza kutokana na msukumo wa kinadharia unaohusu sanaa 

ya uchoraji, mhakiki Green anashikilia kwamba mitindo na misingi ya uhalisiajabu 

kimatendo katika fasihi ilikuwepo mapema zaidi hususan katika kaida za Kiramsia 

ambapo masimulizi hayakuwa na mipaka bali “yaliyaweka sambamba matukio ya 

kiajabuajabu na yale ya kawaida” (Green, 2009) kama alivyonukuliwa na Waliaula 

(keshatajwa). Mbali na hao kuna waitifaki wengine kama vile D’Haen na Bontempeli 

ambao walikuja kuikuza dhana ya uhalisiajabu kimaana na kimatumizi katika fasihi. 

D’Haen, (2005) akinukuliwa na Waliaula, (2010) anaeleza kwamba pamoja na kuunga 

mkono dhana kuwa Roh ndiye mwasisi wa uhalisiajabu, anasema kuwa Roh aliibuni 

dhana hii kurejelea michoro iliyo na uhalisia kama wa picha ya kamera lakini ambayo 

iliibusha hisi za kutokuwa na uhalisi kwa kuchanganya uhalisia na ukosefu wake. 

D’Haen anafafanua zaidi kwamba uhalisiajabu ni tapo mahususi la usasabaadaye, 

linaloonyesha sifa za usasabaadaye kama vile ujirejeleaji, uziada uliopita mpaka, 

uanuwai, mseto wa vitu, mwingilianomatini, kuchezea na kuyumbisha uthabiti wa 

wahusika na usimulizi, kumchanganya msomaji kwa makusudi, na vilevile kufuta 

mipaka kati ya dhana, vitu, au hali tofauti. 

Stretcher, (1999) anaueleza uhalisiajabu kuwa yale mambo ambayo hutokea pale 

ambapo mandhari na matukio ya kihalisi yanavamiwa na jambo ambalo ni la ajabu mno 

na ni vigumu kuaminika. Ni kwamba uajabu wa mambo umumo humo mwenye uhalisi 

na uhalisi nao umo ndani ya uajabu; hakuna mwachano baina ya mambo haya. Ule 

mstari unaogawa mambo yanayoonekana kuwa ya kihalisi na yanayofikirika kuwa si ya 

kihalisi unafutwa kabisa. Kudhihiri kwa wahusika, mandhari na matukio ya kiajabu ni 

jambo la kawaida. 

Mbatiah, (2001) anawafikiana na Stretcher (keshatajwa) kuwa uhalisiajabu unatumiwa 

kuelezea mkondo wa uandishi ambapo mazingira, matendo na matukio ya kifantasia 

husawiriwa kwa kuiga mtindo wa uhalisia, yaani kwa kuyaeleza kwa njia ya moja kwa 

moja kana kwamba ni mambo ya kawaida. Wasanii wanaotumia mtindo huu hudhamiria 

kuonyesha kuwa ingawa mambo yanayoshughulikiwa ni ya kiajabuajabu, huweza 

yakatokea katika maisha ya kawaida ya jamii inayohusika. Aidha, anaeleza zaidi 

kwamba uhalisia wa kimaajabu huhusishwa zaidi na nchi zinazoendelea kutoka bara la 

Afrika, Marekani Kusini na Asia. 

Wamitila, (2002, 2003) anabainika kukubaliana na Mbatiah (keshatajwa) kwamba 

uhalisiajabu unahusishwa na waandishi wa Marekani ya Kusini au hata nchi zinazoitwa 

Ulimwengu wa Tatu na hutambulishwa na sifa mbalimbali.  Sifa hizi ni za kuyaelezea 

matukio ya kifantasia au ya kiajabu au kichawi kwa namna ya moja kwa moja na kwa 

namna inayoyafanya yaonekane kama ya kawaida tu. Anafafanua kuwa, mpaka uliopo 

baina ya mambo yanayoweza kupatikana katika ulimwengu halisi na yasiyowezekana 

huwa finyu mno. Kwa hivyo, matumizi ya mtindo huu hulenga kuonyesha kwamba 

matukio sampuli hii ni ya kawaida katika maisha. 

Senkoro, (2007) anasema kuwa uhalisiajabu ni mtindo au aina ya fasihi ambamo 

mazingaombwe au uchawi au mambo ambayo hayafanani na ya kawaida yaliyozoeleka 

kwa hadhira hutokea sambamba na yale ambayo ni ya kawaida. Yote hayo hutokea 

katika mandhari au mambo ambayo kwa kiasi kikubwa sana yana uhalisi tunaoujua. 

Anafafanua zaidi kwamba istilahi hii ilianza kutumika ughaibuni kuanzia karne ya 18 

kueleza fasihi ya utenzi na kazi za ulimbwende. Kwa mfano, riwaya kama vile Robinson 

Crusoe, (1719) na Tom Jones, (1749). Katika karne ya 19 waandishi wengi waliibuka 

kama Scott, Austen, Dickens, Eliot na wengine. Karne ya ishirini kulikuwa na Joyce, 

Woolf, Calvino na wengine. Nusu ya pili ya karne ya 20 hasa waandishi wa Marekani 

Kusini kama Fuentes, The Death of Artemio Cruz, 1962, Liosa, The Time of The Hero, 

1966 na Marquez, One Hundred Years of Solitude, 1970.  

Uhalisiajabu ulivuka mpaka wa ulimwengu tuujuao kwa kupitia mazingaombwe yasiyo 

na wakati maalumu pamoja na uhalisi wa maisha uliochanganyikana na uajabuajabu wa 

mambo ambayo katika hali ya kawaida hayaaminiki kutokea. Senkoro anasisitiza 

kwamba mtindo huu si mpya bali umetumika katika kazi za Shaaban Robert kama vile 

Kusadikika, Kufikirika na Adili na Nduguze ambazo ni za zamani. Kwa mfano, 

ulimwengu wa kawaida unaingiliana na ule wa majini bila tatizo lolote. Katika Adili na 

Nduguze, Adili ana uwezo wa kuzama hadi waliko majini, kwenye kina cha bahari na 

kuongea nao. Majini nao wanamtembelea na kumwadhibu anapowahurumia wale 

manyani ambao ni ndugu zake waliogeuzwa kuwa manyani. Kazi za fasihi za nyakati 

hizi zinafufua tu mtindo huu ambao ulishazoeleka katika baadhi ya kazi za fasihi za 

zamani. Ni istilahi mpya tu ambayo imetumika kueleza mtindo mkongwe sana; babu wa 

mitindo ambaye sasa waandishi hawa “wanamfufua” kwa kumpa damu changa katika 

fasihi andishi. 

Njogu na Wafula, (2007) wanaafikiana na Senkoro (keshatajwa) kuwa, uhalisiajabu ni 

nadharia ambayo inakiuka sifa za uhalisia kama zilivyozoeleka na waandishi wa karne 

ya kumi na tisa na ishirini. Katika uhalisiajabu, matukio yasiyoaminika (ya kifantasia) 

husawiriwa. Mambo ya kiajabu yanaelezwa kwa namna ya moja kwa moja na 

kuonekana kuwa ya kawaida. Isitoshe, hali za kushangaza na kuogofya huwasilishwa 

kama kwamba ni kawaida tu.  

Kulingana na kauli hizo, tunaweza kusema kwamba wanauhalisiajabu walipaswa 

kukutanisha uhalisi na mambo ambayo kwa kawaida si ya kihalisi; mambo hayo huwa 

kama istiari ambayo inasubiri tu kupasuliwa ili tupate humo ishara na picha 

zinazowakilisha uhalisi; ni mtagusano wa uhalisi wa kawaida na uhalisi uliofichama 

katika istiari. Kwa hivyo, ni dhahiri kwamba uhalisiajabu ndio hasa uhalisi ambao ni 

uajabu tangu hapo kwani ndiyo asili na hatima ya binadamu, ulimwengu na uhai. 

Mihimili ya Nadharia ya Uhalisiajabu 

Kutokana na uchanganuzi wetu wa kazi za wataalamu mbalimbali tuliokwisha wataja 

kuhusu uhalisiajabu, tunapata mihimili ifuatayo ya mkabala huu wa kifasihi faafu kwa 

utafiti huu: 

i. Uwepo wa matukio au vitushi vya kiajabuajabu vinavyoonekana kama vya kawaida. 

Aidha,kudhihiri kwa hali za kushangaza, kuduwaza na kuogofya. 

ii. Vizingiti vyote vinavyoweka mipaka ya kijamii, kitaifa na kimataifa huvunjwa. 

Watunzi wakazi za kihalisiajabu hawafungwi na mipaka yoyote, upeo wao ni 

ulimwengu mzima. 

iii. Uwepo wa mchanganyiko wa matukio bila mantiki kama ilivyo kawaida. Matukio 

hayafuatani kimantiki kama ilivyo kawaida. Kuna mitindo ya kumbukizi, urejeshi na 

wahusika wenye nafsi mbili au wasio na ubinadamu. 

vi. Uwepo wa mandhari au miktadha ya kiajabuajabu au yenye kutisha. Misitu mikubwa 

yenye giza totoro, ahera au kuzimu, jahanamu na mazimwi au mijinyama isioeleweka 

hurejelewa. 

Mihimili hii imetupa mwongozo toshelevu katika kuhakiki Utenzi wa Al-Inkishafi. 

Azma ya uhakiki huu ni kumulika namna Sayyid Abdallah alivyotumia uhalisiajabu 

kusawiri maisha ya mji wa Pate kuendeleza maudhui ya dini; maudhui haya yanaibua 

falsafa ya maisha ya binadamu katika ulimwengu. Katika utafiti huu, tumetalii tu 

vipengee viwili muhimu kuwa kigezo cha kuangazia maudhui ya dini aliyosawiri Sayyid 

Abdallah katika utenzi huu: uajabu wa fani ya wahusika na mandhari. Kobia na 

Mwilaria, (2015) wakimnukuu Mwangangi, (1996) anaeleza kuwa fani huonyesha 

mtazamo wa msanii na kuwasilisha ujumbe alioukusudia. 

SURA YA TATU 

MBINU ZA UTAFITI 

3.1 Kitangulizi 

Sura hii inashughulikia mbinu za utafiti kwa kuzingatia utaratibu wa utafiti, jumuia na 

uteuzi wa sampuli, utaratibu wa ukusanyaji data, vifaa vya kukusanyia data na 

uchanganuzi wa data. 

3.2 Utaratibu wa Utafiti 

Huu ni utafiti wa maktabani. Kazi mbalimbali zilisomwa ikiwemo majarida, makala, 

vitabu na mtandao ili kupata data faafu kwa utafiti huu. Utenzi ulioteuliwa kwa ajili ya 

mada hii; Utenzi wa Al-Inkishafi ulichanganuliwa ili kupata data mwafaka ya utafiti. 

Isitoshe, vitabu pamoja na makala zinazoendeleza nadharia ya uhalisiajabu zilisomwa ili 

kubaini mihimili iliyoongoza utafiti huu. Tafiti za awali zinazohusiana na mada hii pia 

zilitathiminiwa kwa lengo la kupata data faafu. Kwa ujumla, data ya maudhui ya dini 

katika Utenzi wa Al-Inkishafi kulingana na malengo ya utafiti na nadharia teule ilitoka 

maktabani. 

3.3 Jumuia na Uteuzi wa Sampuli 

Katika utafiti, mtafiti huwa anachagua sampuli kwa sababu huwa kuna vipingamizi 

fulani ambavyo havimruhusu kutafiti vipengele vyote Ngowa, (2015) akimnukuu Gay, 

(1982). Kwa ajili hiyo, ijapokuwa kuna tenzi nyingi zinazodhihirisha uhalisiajabu kama 

vile Utenzi wa Fumo Liyongo na Utenzi wa Nabii Isa, mtafiti aliteua utenzi mmoja 

maarufu wa Sayyid Abdallah, Utenzi wa Al-Inkishafi kulingana na malengo ya utafiti. 

Hivyo basi, mtafiti alitumia utenzi huu katika utafiti wake. Huu ulikuwa uteuzi wa 

kimakusudi katika utafiti huu. Utenzi huu unawafiki kuafikia malengo ya utafiti huu 

kwa kuwa una sifa muthimini zinazokusudiwa kuangaziwa. Kwa hivyo, utafiti umejikita 

maktabani na data kuu ya mtafiti ilitokana na kusoma. Utenzi wa Al-Inkishafi 

ulichanganuliwa kwa kuzingatia wahusika na mandhari ya kiajabu pekee katika 

kuendeleza maudhui ya dini. 

3.4 Utaratibu wa Kukusanya Data 

Utafiti uliopendekezwa ulifanyika maktabani kutokana na muundo wake. Mtafiti, kwa 

hivyo alilazimika kuwa katika maktaba ili kukusanya data aliyotaka. Awali, 

alishughulika kupata Utenzi wa Al-Inkishafi na matini nyingine za fasihi ikiwemo 

vitabu, tasnifu, majarida na makala mbalimbali yanayohusu tenzi, mandhari na wahusika 

na nadharia ya uhalisiajabu kutoka katika maktaba za umma, kibinafsi na za kidijitali. 

Baada ya kuzisoma na kuzichanganua kwa kina kazi hizo, mtafiti aliusoma utenzi kwa 

makini kuanzia ubeti wa kwanza hadi wa mwisho akibainisha wahusika na mandhari ya 

kihalisiajabu kama alivyoyatumia Sayyid Abdallah kuendeleza maudhui ya dini. Baada 

ya kupata maudhui ya dini, mtafiti aliangazia athari zake kwa waumini kama 

alivyosimulia mshairi katika Utenzi wa Al-Inkishafi akirejelea maisha ya wakwasi wa 

Pate na hatima yao. Data faafu ilidondolewa na kunakiliwa. 

Katika uhakiki wa kihalisiajabu mazingira, matendo na matukio ya kifantasia 

husawiriwa kwa kuiga mtindo wa uhalisia (Mbatiah, 2002). Vilevile, kuna hali za uziada 

uliopindukia, uanuwai, mseto wa vitu, mwingilianomatini, kuchezea na kuyumbisha 

uthabiti wa wahusika na usimulizi, kumchanganya msomaji kwa makusudi na hali 

kadhalika kuvuka mipaka kati ya dhana, vitu, au hali tofauti, Waliaula, (2010) 

akimnukuu D’Haen, (2005). Ni kutokana na mwelekeo huu ambapo mtafiti 

alichanganua namna ambavyo vipengee vya kihalisiajabu: wahusika na mandhari 

vinavyotumiwa na mshairi kuendeleza maudhui ya dini ambayo yanaibua falsafa ya 

kidini kuhusu maisha ya binadamu. 

3.5 Vifaa vya Utafiti 

Utafiti huu ulifanyika maktabani, hivyo basi ulijikita katika kusoma Utenzi wa Al-

Inkishafi na kazi nyingine faafu katika utafiti huu kama vile vitabu, tasnifu na majarida. 

Kwa ajili hiyo, kifaa msingi cha utafiti huu kilikuwa upekuzi wa kina wa Utenzi wa Al-

Inkishafi na matini zilizokwishatajwa ili kupata data mwafaka ya utafiti kulingana na 

malengo ya utafiti na nadharia teule. Zaidi ya hayo, mtafiti alihitajika kupata kibali 

rasmi cha kumruhusu kufanya utafiti wake. 

3.6 Uchanganuzi na Ufafanuzi wa Data 

Utafiti huu ulichanganuliwa kwa kuzingatia malengo ya utafiti na nadharia ya 

uhalisiajabu kama ilivyoasisiwa na mhakiki wa sanaa ya Kijerumani Franz Roh 1925 

(Zamora & Faris, 1995) na kuendelezwa na waitifaki wengine kama vile D’Haen, 

Abrams na Bontempeli ambaye anadaiwa kuwa wa kwanza kutumia istilahi hiyo kwa 

ajili ya sanaa na fasihi (Schroeder, 2004). Aidha, uchanganuzi na ufafanuzi wa data za 

utafiti huu ulibainisha wahusika na mandhari ya uhalisiajabu na kueleza namna 

yanavyoendeleza maudhui ya dini kama alivyosawiri Sayyid Abdallah bin Ali bin 

Nassir. Utenzi wa Al-Inkishafi unasimulia matukio ya kihalisia yaliyofinyangwa 

sambamba na yale ya kiajabu kutimiza mradi wa msanii kwamba mambo haya ni kama 

uzi mmoja usiokatika. Kwa hivyo, data ya utafiti ilichanganuliwa kulingana na malengo 

ya utafiti kama ifuatavyo; kwanza, mtafiti aliusoma Utenzi wa Al-Inkishafi kubainisha 

wahusika wa kiuhalisiajabu. Pili, akabainisha mandhari ya kiajabu au yenye sifa kama 

hiyo. Hatua ya tatu, aliweka bayana wahusika na mandhari ya kiajabu yanavyoendeleza 

maudhui ambayo yanaibua falsafa ya kidini. Katika hatua ya nne, mtafiti alibainisha 

athari za maudhui ya dini katika Utenzi wa Al-Inkishafi kama alivyosawiri mshairi 

katika kuyasanifu maisha ya binadamu. Mshairi aliyafanya hayo kwa kutathmini mapisi 

ya maisha ya wakwasi wa mji wa Pate aliyoyashuhudia. Matokeo ya uchanganuzi wa 

data yamewasilishwa kwa maelezo katika mtiririko wa mada mbalimbali. 

SURA YA NNE 

UWASILISHI NA UCHANGANUZI WA DATA 

4.1   Kitangulizi 

Katika sura hii, wahusika na mandhari ya uhalisiajabu katika Utenzi wa Al-Inkishafi 

yametambuliwa na kudhihirishwa waziwazi. Isitoshe, maudhui ya dini yanayoendelezwa 

na wahusika na mandhari ya uhalisiajabu yamechanganuliwa. Baada ya uchanganuzi wa 

maudhui ya dini katika vipengele vyake, athari za maudhui ya dini zinazosawiriwa 

katika Utenzi wa Al-Inkishafi zinabainishwa na hivyo kuweka wazi kwamba uhalisiajabu 

katika utenzi huu unaendeleza maudhui ya dini ya Kiislamu. 

4.2   Wahusika na Mandhari ya Uhalisiajabu katika Uendelezaji wa Maudhui ya    

        Dini 

      4.2.1   Wahusika 

Wahusika ni sehemu ya fani na viumbe wa sanaa wanaobuniwa kutokana na mazingira 

ya msanii. Wahusika hujadiliwa kulingana na namna wanavyoingiliana na maudhui 

(Njogu na Chimerah, 1999). Katika kazi za sanaa, wahusika ndio kinywa cha msanii au 

gurudumu linalosukuma maudhui yake. Wamitila (2008) anamweleza mhusika kama 

mtendaji katika kazi ya kifasihi na huwa kielelezo cha viumbe wanaopatikana 

ulimwenguni ingawa si lazima sifa zote za mhusika zifungamane moja kwa moja na za 

wanadamu. Matendo ya wahusika ni nguzo kuu ya dhamira na maudhui 

yanayoendelezwa katika kazi inayohusika. Kwa hivyo, wahusika ni viumbe wa kubuni 

wanaoumbwa kutokana na mawazo ya msanii ili kuwasilisha maudhui yake katika kazi 

ya fasihi. Njogu na Chimerah, (1999) wameeleza kwamba tenzi nyingi hutumia 

wahusika katika ujengaji na upelekaji mbele wa maudhui. 

4.2.1.1 Wahusika wa Uhalisiajabu   

Hawa ni wahusika ambao wamekiuka sifa za kihalisia kwa yale yanayoelezwa 

kuwahusu au kuyatenda wao wenyewe. Wamevuka mipaka ya kikawaida na kuingia 

kwenye ulimwengu wa kuwazika au kufikirika japo wanaelezwa moja kwa moja kama 

wahusika wa kuaminika. Wamitila (2008) anafafanua dhana za wahusika njozi na 

wahusika wa kisasa zinazorejelea wahusika hawa. Anasema kuwa wahusika njozi 

hupatikana katika ulimwengu wa ajabu au wenye sifa za ulimbwende wanapoingiliana 

na viumbe wasiokuwa wa kawaida. Kwa upande mwingine, wahusika wa kisasa hawana 

ubinadamu wa kawaida wala utunafsi wa binadamu wa kawaida. 

Kutokana na maelezo hayo imebainika kwamba wahusika ni viumbe muhimu katika 

kazi yoyote ya fasihi ili kufikisha maudhui ya msanii kwa hadhira yake. Kazi za fasihi 

kama vile tenzi zimefungamana na wahusika katika usimulizi wake ili kuwasilisha 

maudhui yake. Katika Utenzi wa Al-Inkishafi tumebainisha wahusika wa uhalisiajabu 

pekee katika kuendeleza maudhui ya dini ya Kiislamu. 

4.2.1.2 Wahusika wa Uhalisiajabu katika Utenzi wa Al-Inkishafi 

       4.2.1.2.1   Allah/ar-Rahmani/ar-Rahim 

Allah ni mhusika wa ajabu japo wanadamu wengi wanaamini uwepo wake katika 

maisha yao. Kwa hivyo, kuna uhalisia katika uajabu wenyewe. Wanadamu wanatambua 

kuwepo kwake ingawa hawamwoni wala kutagusana naye moja kwa moja. Yumo katika 

uhalisiajabu. Amekuwepo kabla ya mwanadamu, uhai na ulimwengu kuweko. Kila kitu 

alikianzisha Yeye. Uwepo wake hauwezi kuepukika na Yeye hakuumbwa, la sivyo 

hangekuwa Muumba. Kila kitu kinamtegemea Yeye lakini Yeye hategemei chochote; 

anajitosheleza. Allah anaelezwa kuwa wa pekee, hakuzaa wala kuzaliwa. 

Allahuma Rabbi, Mukidhi haja, 

Katika mshororo huu wa 1 ubeti wa 5, Sayyid Abdallah anathibitisha upekee wa Allah 

kwa maana ya “Ewe Allah Mola Mlezi.” “Allah” na “Rabbi” ni majina matukufu ya 

Mwenyezi Mungu katika Uislamu ambayo yanaweka bayana uungu wa Mwenyezi 

Mungu usiokuwa na mshirika wala wenye sifa yoyote ya kibinadamu au upungufu 

wowote. Yeye ndiye Bwana Mlezi wa viumbe wote; hakuna kisichomtegemea Yeye 

mbinguni na duniani. Yeye ndiye aliyemtuma Tumwa Muhammadi (S.A.W) kuwaletea 

waja dini yenye imani katika upekee wa Mungu pasi na mshirika au sifa yoyote yenye 

kuhujumu umoja wake “tauhid” kama inavyojitokeza katika mloto hadi kituo cha ubeti 

huo wa 5: 

          Msalie Tumwa aliyekuja, 

          Na tauhidiyo Mola wa waja, 

          Akatusomesha tafsiriye. 

 

Katika mishororo hii, mshairi anamwomba Mwenyezi Mungu ampe rehema zake 

Tumwa (Mtume Muhammad S.A.W) aliyemtuma kuwaongoza watu katika imani ya 

kumwabudu Allah pekee pasi na kumshirikisha na chochote ‘tauhid’ na kwamba Yeye 

Mwenyezi Mungu ndiye muumbaji wa watu na viumbe wengine wote. Hivyo basi, Yeye 

Allah si kiumbe bali Mola mweza wa kila kitu.Tumwa hakuacha chochote katika 

kufikisha ujumbe huo kwa waja. 

Aidha, Allah hafanani na kitu chochote kati ya alivyoviumba (Qur’an, 112:1-4). Vitu 

vyote vilivyomo mbinguni na ardhini ni vyake. Haonekani, wala hana sifa za 

kibinadamu. Kutambulika kwake ni kupitia viumbe vyake ulimwenguni (Qur’an, 3:190). 

Imani kwa Allah ndicho kipengee msingi cha maudhui ya dini ya Kislamu; hakuna 

imani ya Kiislamu bila kumwamini Allah. Dini ya Kiislamu ni ya Allah, na kitovu cha 

ujumbe wa Qur’an ni imani kwake Yeye pekee pasi na kumshirikisha na chochote. Yeye 

ni Mwenyezi Mungu, mweza wa kila kitu (Qur’an, 59:22-24). Kila jambo afanyalo 

Muislamu lazima lifungamane na imani kwa Allah. Kwa hivyo, haliwi jambo la 

kushangaza kwa mshairi Sayyid Abdallah anapoanza utungo wake kwa kumtaja na 

kumwomba Allah kwa majina yake matukufu kama unavyofunza Uislamu (Qur’an, 

17:110). Anasema katika ubeti wa 1: 

1. Bismillahi naikadimu 

Hali ya kutunga hino nudhumu; 

Na ar-Rahmani kiirasmi, 

Basi ar-Rahim nyuma ikaye 

 

Neno Bismillahi ni tamko ambalo kila Muislamu amewajibishwa na Uislamu 

kulitanguliza katika kila jambo jema analotaka kufanya. ‘Bismi’ yenye kumaanisha 

‘kwa jina’ na ‘llahi’ yaani ‘Allah’ ambalo ni jina la dhati la Mwenyezi Mungu lisilo na 

mshirika. Jambo lolote ambalo halianzi kwa Bismillahi halipati baraka za Allah (Riday, 

1983). Kwa hivyo, kwa tamko hili Sayyid Abdallah anaitakidi kwamba hakuna mwenye 

kustahiki kuabudiwa, kutegemewa au kuombwa msaada au kwa kila jambo katika 

maisha ila Mwenyezi Mungu, mweza wa kila kitu. Kwa mfano, ni muhimu kumwomba 

Allah katika kila sala, kila baada ya adhan na katika siku ya Ijumaa (Al-Bukhari, 1986). 

Hili linadhihirisha kwamba mwanadamu ni kiumbe dhaifu anayehitaji kuongozwa katika 

ulimwengu. Sayyid Abdallah ameonekana kulitambua hilo na ndiposa hachelei 

kumwomba Mwenyezi Mungu amwafikie mambo yake ikiwemo utenzi wake anaotaka 

uwe kafara kwa madhambi yake. Anasema katika ubeti wa 8: 

          Tatunga kifungo kwa kukisafi, 

          Nikipange lulu kula turafi, 

          Na ina nikite, Inkishafi; 

          Kiza cha dhunumbu kiniukiye. 

 

Mshairi anakiri kwamba anatunga utungo wake akieleza mambo muhimu ya mafao kwa 

waja kisha auite utungo huo Inkishafi ili apate kufutiwa madhambi yake akisema, “Kiza 

cha dhunumbu kiniukiye.” Imebainika kwamba kupitia Allah, Sayyid Abdallah 

anadhihirisha msingi wa maudhui ya dini ya Kiislamu. Uislamu umejengeka juu ya 

kukiri kwa moyo na kubaini kwa ulimi kwamba hapana anayepasa kuabudiwa kwa haki 

ila Allah, ikiwa ni pamoja na kukana kila kitu kinachoabudiwa (miungu) kisichokuwa 

Allah. Miongoni mwa kuabudu ni sala tano kila siku: sala ya Dhuhur, Asr, Magharib, 

Isha na Fajr kwa wakati wake (Al-Asqalani, 1996). Kuanza kwa jina la Allah, halikuwa 

jambo la kuepukika wala mtindo tu wa ufunguzi wa utenzi kwa Sayyid Abdallah, bali ni 

dhihirisho timamu la itikadi yake ya Kiislamu iliyompeleka kumtambua Allah katika 

kila hatua ya maisha yake. Beja na Mwinyifaki, (2013) wanasema kwamba kuanza kwa 

jina la Mwenyezi Mungu ndio kawaida katika dini ya Kiislamu. Hili si jambo ambalo 

Muislamu anaweza kughafilika nalo katika dini ya Kiislamu, hasa kwa mwanachuoni 

kama Sayyid Abdallah. 

       4.2.1.2.2   Tumwa Muhammadi (S.A.W) 

Sayyid Abdallah katika Utenzi wa Al-Inkishafi anathibitisha imani yake kwa Tumwa 

Muhammadi (S.A.W) kwa kumtaja na kumsalia, kama unavyofunza Uislamu. Anasema: 

          Ikisa himdi kutabalaji,  

          Ikituzagaa kama siraji, 

          Sala na salamu kiidariji, 

          Tumwa Muhammadi tumsaliye. (ubeti, 3) 

 

          Na alize thama, Banu Kinana, 

          Na Sahaba wane wenye maina, 

          Tusalie wote ajm’aina, 

          Sala na mbawazi ziwaaliye. (ubeti, 4) 

         Allahumma Rabbi, Mukidhi haja, 

         Msalie Tumwa aliyekuja, 

         Na tauhidiyo Mola wa waja, 

         Akatusomesha tafsiriye. (ubeti, 5) 

 

Kutokana na beti hizi, mshairi anaweka bayana kwamba baada ya kutanguliza himdi 

yaani kumtukuza na kumsifu Mwenyezi Mungu kwa sifa zake njema ambazo zimeenea 

kote na kwa kila kiumbe kama mwangaza wa jua (siraji) basi anamwombea Tumwa 

Muhammadi (Mtume Muhammad) rehema za Mwenyezi Mungu zimfikie. Kitendo hiki 

cha kumtakia sala na salamu Tumwa Muhammadi ndiyo mafundisho ya Uislamu kwa 

Waislamu (Beja na Mwinyifaki, 2013). Sayyid Abdallah hakuona jambo jingine la 

kufanya baada ya kumhimidi Mwenyezi Mungu ila kumsalia Tumwa kutokana na 

utaratibu wa shahada ambapo Muislamu huhitajika kumtanguliza Mwenyezi Mungu 

kisha Mtume Muhammad (S.A.W).  

Aidha, Sayyid Abdallah anaendelea kuutakia rehema ukoo wa Mtume, Banu Kinana 

pamoja na sahaba zake wanne watukufu katika daraja za wanadamu. Kutokana na haya 

ni wazi kwamba Tumwa Muhamadi anayezungumziwa si mwingine bali Mtume 

Muhammad (S.A.W) kiongozi wa dini ya Kiislamu. Sayyid Abdallah anaweka bayana 

zaidi jambo hilo hapo anaposema, “Allahumma Rabbi, Mukidhi haja.” Haya ni maneno 

ya Kiarabu, lugha ya dini ya Kiislamu yenye maana ya “Ewe Allah Mola Mlezi wa 

viumbe wote Mwenye kukidhi mahitaji ya waja.” Karama, (1996) anasema kuwa hivi 

ndivyo wanavyoomba Waislamu kwa Mola wao Allah kwa kila wanalohitaji. Tumwa 

Muhammadi ndiye aliyekuja na imani ya kumcha Mwenyezi Mungu pekee pasi na 

kumshirikisha na chochote “tauhid” kama anavyotaja mshairi katika mlea wa ubeti huo 

wa 5 “tauhidiyo” yaani “tauhidi yako.” 

Kimaumbile wanadamu tayari wanazo hisia za kuabudu, lakini zisipoongozwa, huenda 

wakaabudu kisichostahiki kuabudiwa. Kwa hivyo, Allah, kwa hekima yake, 

hakumwacha mwanadamu bila ya kumwekea dini, ikiwa ni mwongozo wa maisha 

anaouridhia Yeye. Beja na Mwinyifaki, (2013) wakimnukuu Taib, anasema kuwa 

Qur’an Tukufu na Sunnah ni mwongozo kamili wa maisha ya mwanadamu. Ili 

kufanikisha jambo hili, Allah aliteua wajumbe miongoni mwa binadamu na kuwatuma 

kuwaongoza wanadamu wenzao wote katika dini yake; dini ya Uislamu. Mtume 

Muhammad (S.A.W) au Tumwa Muhammadi (S.A.W) kama anavyomwita Sayyid 

Abdallah kwa lahaja yake, alikuwa ni mmoja kati ya viumbe wa ajabu (mitume) 

kuteuliwa na Allah kuwa mtume wa mwisho kwa watu wote. Allah alimtuma malaika 

mtukufu Jibril kuleta dini hiyo kutoka Kwake kwa kuishukisha Qur’an (Qur’an, 45:2). 

Hiki ni kitabu cha uongofu alichoteremshiwa Tumwa Muhammadi (S.A.W) 

kuwaongoza waja katika njia ya Allah.  

Isitoshe, Allah alimchukua Mtume wake katika safari ya miujiza usiku mmoja kutoka 

Makka hadi Jerusalem, na kutoka Jerusalem hadi juu, mbingu ya saba, akazungumza 

naye na kumkabidhi ibada ya sala ambayo Waislamu wanaiendeleza hadi leo (Qur’an, 

17:1, 2:43). Ile sijida (sala) katika ubeti wa 30 ambayo Sayyid ananasihi moyo wake 

uitekeleze, alipewa Tumwa akiwa katika safari hiyo. Kumwamini na kumpenda Tumwa 

Muhammadi (S.A.W) ni kipengee cha imani katika Uislamu. Hakuna Uislamu kwa 

asiyemwamini mtume wa dini hiyo; mtu wa aina hiyo atakuwa miongoni mwa wale 

waliopata hasara duniani, na kesho ahera (Qur’an, 4:136). Sayyid Abdallah anathibitisha 

imani yake kwa Tumwa Muhammadi (S.A.W) kwa kumtaja na kumsalia katika utungo 

wake, kama unavyofunza Uislamu. Ni lazima kwa Muislamu kumsalia Mtume (S.A.W) 

katika kila sala (Ibn Anas, 1989). Ijapokuwa uhalisia wa Tumwa Muhammad (S.A.W) 

unahakika kwa kuwa aliwahi kuishi katika mji wa Makka (hivi sasa mji katika nchi ya 

Saudia) na kutangamana na watu, uteuzi wake kuwa mtume, tabia zake, mawasiliano 

yake na Allah na safari yake ya mbinguni (maarufu miraj) ni matukio ya kiajabu ambayo 

hayapimiki kwa vipimo vya kihalisia ila vya kihalisiajabu. Mambo haya yako juu ya 

uhalisia tunaoujua. 

Kwa hivyo, ni dhahiri kwamba kupitia mhusika huyu (yaani mtume Muhammad 

S.A.W), Sayyid Abdallah anabainisha maudhui ya Kiislamu katika kipengee cha imani 

kwa Tumwa Muhammadi (S.A.W). Muislamu ni lazima akiri katika moyo wake na 

kutamka kwa ulimi wake kwamba Tumwa Muhammadi (S.A.W) ni mjumbe wa Allah, 

na mtume wake. Ni wajibu kwa kila Muislamu kumwiga katika matendo yake. Yeyote 

asiyekiri hayo na kuyafuata si Muislamu. 

       4.2.1.2.3   Moyo/Roho ya Mshairi 

Mshairi anazungumza na roho yake, kitu kisichoonekana wala kutambulika umbo lake, 

japo kipo kinaamika kuwa katika kiwiliwili cha mtu. Kuwepo kwake ndiko kuwa hai 

kwa mwanadamu. Huu ndio uhalisia na uajabu wa roho. Ipo lakini haishikiki wala 

kuonekana. Haifi bali huendelea kuwa hai hata afapo mtu. Katika ubeti wa 30 Sayyid 

Abdallah anausemeza moyo hivi:  

          Ewe, moyo, enda sijida yake, 

          Hela! Tafadhali unabihike, 

          Shetani Rajimi asikuteke, 

          Kesho kakuona kuwa kamaye. (ubeti, 30) 

Mshairi anauambia moyo wake uende sijida yaani usali. Hizi ni sala tano kwa siku kwa 

Waislamu. Bila shaka moyo huu unaoamrishwa sala hauwezi kuwa kile kiungo cha 

mwili kinachosukuma damu na kuisambaza katika viungo mbalimbali vya mwili ila 

nafsi yake (roho) ambayo ndiyo inayokipa uhai kiwiliwili cha mwanadamu. Roho ndiyo 

inayosemezwa iepukane na Shetani ambaye daima anaivutia katika matendo ya kumwasi 

Mungu. Mshairi anaitahadharisha nafsi yake isije ikawa kama Shetani ambaye alimwasi 

Mola wake. 

Hakuna anayejua uhakika wa roho ilivyo, bali Allah muumbaji wake (Qur’an, 17:85)). 

Kufa kwa mwanadamu ni kutoka kwa roho katika kiwiliwili chake na kurudi kwa 

Mwenyewe Mwenyezi Mungu. Kwa hivyo, roho ni siri ya uhai. Uhai ni kipengee 

muhimu katika maudhui ya Kiislamu, kwani ni katika hali ya uhai ambapo mwanadamu 

amepewa nafasi ya kumwabudu Mola wake (Qur’an, 67:2). Baada ya kufikwa na mauti, 

hukabidhiwa hesabu yake; ima awe mtu wa peponi au motoni kulingana na matendo 

yake. Sayyid Abdallah hakutaka kucheza na maisha yake; kwa hivyo, akaamua 

kusemezana na nafsi yake kuepukana na maovu na kuandama mambo mema 

yanayomridhisha Allah kwa minajili ya kupata salama baada ya kufa kwake. Beja na 

Mwinyifaki, (2013) wanasema kwamba mtunzi ana matumaini kwamba baada ya 

kusema na moyo wake, moyo utashika yote na kushawishika na kutenda yaliyo ya haki 

mbele za Mwenyezi Mungu kama Qur’an na Sunnah katika dini ya Kiislamu 

zinavyofundisha. Katika usemezano huu, mpaka kati ya roho na mwili, kuonekana au 

kutoonekana, kuwepo au kutokuwepo umevunjwa kabisa. Sayyid Abdallah anasema: 

          Kimakwe kuisa dibaji yangu, 

          Penda kuuonya na moyo wangu, 

          Utetwe ni hawa ya ulimwengu, 

          Hila za Rajimi ziughuriye. (ubeti, 10) 



38 
 

 

          Moyo wangu, nini huzundukani!  

          Likughurielo, hela, ni n’ni? 

          Huneleza nami kalibaini, 

          Iiwapo na sura nisikataye. (ubeti, 11) 

           

          Moyo wangu nini huitabiri? 

          Twambe u mwelevu wa kukhitari, 

          Huyui dunia ina ghururi? 

          Ndia za tatasi huzandamaye? (ubeti, 12) 

 

          Hiki, ewe moyo, kievu changu, 

          hukengeukii nusuha yangu, 

          Huza akherayo kwa ulimwengu, 

          ya kuliwa bangu ukhitariye. (ubeti, 27) 

 

          Nisikia sana nikwambiapo, 

          Roho, enga taa katika pepo, 

          Haiziwiliki izimikapo, 

          Saa moya, hwona, izimishiye. (ubeti, 28) 

 

          Ewe, moyo, enda sijida yake, 

          Hela! Tafadhali unabihike, 

          Shetani Rajimi asikuteke, 

          Kesho kakuona kuwa kamaye. (ubeti, 30) 

 

          Moyo, huyatasa kunabihika, 

          zituko zingapi huyaidhika? 

          Hata masikizi ya kupulika, 

          naona kwa haya yafuatiye (ubeti, 55) 

          Sasa, moyo, pako tauza nawe, 

          Nelezato sana, nami nelewe, 

          Wawapi wazazi wakuzaawe? 

          Nambia walipo, kawamkiye. (ubeti,56) 

 

          Moyo, ya kwamba ya watu sao, 

          Kalamu ya Mungu iwapeteo, 

          Nawe, wa yakini, kuwa kamao, 

          Au una yako uyashishiye (ubeti, 64) 

 

          Moyo, taadabu, sipeketeke, 

          Ata ya jauri, haki ushike, 

          Wendo wachokoka nawe wokoke, 

          Moto wa Jahimu usikutwaye. (ubeti, 65) 

 

          Moyo, tafakari na Jahanamu, 

          Wenye silisia na azmamu 

          Pindi ya Dayani akiukimu, 

          Unene,“Labeka, niitishiye!” (ubeti, 72) 

 

Kulingana na beti hizo, mshairi anaipa nasaha nafsi yake inayoonekana kuvutika na 

anasa na starehe za ulimwengu. Anaitaka nafsi izingatie maisha ya baada ya kifo kwani 

haya ya duniani ni mafupi yasiyokuwa na thamani yoyote. Mshairi anaipigia nafsi 

mifano ya wazazi wake ambao sasa hawapo; washafariki ili izindukane kuepuka 

ulimwengu na vitimbi vya shetani iweze kuongoka. Isitoshe, anaihofisha nafsi kwa 

taswira ya mioto ya adhabu kwa viumbe waovu siku ya malipo; mioto ya Jahimu na 

Jahanamu inayosifika kwa ukali na ghadhabu. Mwamzandi, (2011) anasema kwamba, 

mshairi Sayyid Abdallah amekusudia kuuinua moyo wake kwenda kwa muumba wake 

kama jambo adili na la lazima. 

Maaso ya Sayyid Abdallah kwa nafsi yake yametokana na Uislamu. Nafsi ya 

mwanadamu ni dhaifu na huvutika kwa anasa na maovu ya dunia (Qur’an, 12:53). 

Hivyo, ni jukumu la kila mwanadamu kuikanya nafsi yake dhidi ya kuukumbatia 

ulimwengu na vishawishi vya shetani. Ashike ya Mwenyezi Mungu ili mauti yakimfika 

awe mtu wa peponi. Kutokana na mhusika huyu, ni bayana kwamba Sayyid Abdallah 

anaangazia kipengee cha uhai katika maudhui ya Kiislamu. Uhai unadhihirika kwa 

kuwepo roho katika kiwiliwili cha mwanadamu. Kukoma kwa uhai ni kuondoka kwa 

roho katika mwili wa mwanadamu kwa tukio la mauti. 

       4.2.1.2.4   Hadimu Ladhati 

Hadimu Ladhati ndiyo dhana iliotumiwa na Mtume Muhammad (S.A.W} kurejelea 

mauti. Hadimu Ladhati ndiye mhusika wa pekee ambaye hukatisha tamaa ya binadamu 

kuishi; huondoa furaha ya maisha ya duniani. Kuja kwake huwa daraja la kwanza 

kuingia katika maisha ya kiajabu; maisha ya baada ya uhalisia wa uhai wa dunia na 

kuwa katika uhai wa akhera. Haya ni maisha ya kiroho zaidi kuliko ya kimwili. Sayyid 

Abdallah kwa kuwa alikuwa akiitumia fasihi kufundisha Uislamu (Beja na Mwinyifaki, 

2013) hakuona dhana nyingine mwafaka ya kurejelea mauti ila ileile aliyoitumia Mtume 

Muhammad (S.A.W) ya ‘Hadimu Ladhati’  

          Wakazisalimu umri zao, 

          Hadimu Ladhati achenda nao, 

          Pasi mkohozi akohowao, 

          ao mwenye kwenda asiridhiye. (ubeti, 25) 

 

Katika ubeti huo, mshairi anabainisha kwamba Hadimu Ladhati alipokuja waja hao 

hawakuweza kukataa roho zao zisichukuliwe bali walisalimu amri. Hili ni dhihirisho 

kwamba pindi mauti yanapofika hakuna wa kuyazuia. Wasifu huu wa mauti kama 

kiumbe kinachochukua roho za watu na kwenda nazo pasi na hiari yao ndio 

unaojitokeza katika Uislamu. Al-Bukhari, (1986) anasimulia kwamba siku ya mwisho 

baada ya watu kuhukumiwa; wa peponi kwenda peponi na wa motoni kwenda motoni, 

mauti yataletwa kwa sura ya kondoo katikati baina ya watu wa peponi na wa motoni 

kisha yachinjwe kuashiria mwisho wa mauti yenyewe. Hapo basi, wa peponi na wa 

motoni watakaa maisha ya milele. Hakutakuwa na wakati wa furaha ya kupindukia kwa 

watu wa peponi kama wakati huo. Kwa upande mwingine, hakutakuwa na wakati wa 

huzuni ya kusononesha kwa watu wa motoni kama wakati huo.  

Roho ya kila mwanadamu imeumbwa kuishi milele wala haifi, unaokufa ni mwili 

uliotiwa roho baada ya muda wake wa kuishi duniani kumalizika. Mauti hukata uhai wa 

mwanadamu na viumbe vingine vilivyopewa uhai. Mauti yameumbwa sawa na uhai kwa 

lengo la kumpa mwanadamu mtihani ili abainike mwenye kutenda mema; kujifunga na 

maamrisho na kujitenga na makatazo ya Allah (Qur’an, 67:2). Allah atawalipa wema 

kwa pepo na waovu kwa moto. Beja na Mwinyifaki, (washatajwa) wanasema kwamba 

kulingana na Qur’an na Sunnah siku ya kiyama kila mtu atafunguliwa shajara ya 

matendo yake hapa duniani. Ikiwa mtu alitenda maovu basi ataenda motoni na kama 

atakuwa ametenda mema ataenda peponi na kuishi kwenye bustani ya Eden yenye vijito 

vinavyobubujika maji milele. Kwa hivyo, suala la mauti ni jambo muhimu katika 

maudhui ya Kiislamu kwani bila mauti hakuna kwenda peponi, azma ya kila Muislamu. 

Haiwezekani kuzungumzia mauti bila kutaja uhai. Mambo haya ni kama pande mbili za 

sarafu moja. Imani kwa mauti inaambatana na kuamini uhai. Mauti huja ghafla, hayana 

taarifa kwa mkubwa au mdogo, tajiri au maskini, mwenye navyo na asiyekuwa navyo; 

hayaepukiki. Beja na Mwinyifaki, (washatajwa) wanasema kuwa kwa vyovyote vile 

roho itakufa kama jamii za Sayyid Abdallah walivyokufa (ubeti, 56-58). Ni wajibu wa 

Waislamu kukumbushana mara kwa mara kuhusu mauti ili waonyeke na wabadili 

nyendo zao ziambatane na matakwa ya Mola wao. Ni dhahiri kwamba hawana hatima 

nyingine ila kurudi kwake Allah. Haiwi ajabu kwa hivyo, tunapomwona Sayyid 

Abdallah akiyazungumzia mauti kwa utisho na uketo, unaostahili kuionya nafsi yake 

ijiepushe na uovu. Sayyid Abdallah anasema: 

          Wangapi dunia waipeteo, 

          Wakataladhadhi kwa shani lao; 

         Ikawasumbika kwa mizagao, 

         Wakanguka zanda waziumiye. (ubeti, 21) 

 

         Tandi la mauti likawakuta, 

         wakauma zanda na kuiyuta, 

         Na dunia yao ikawasuta, 

         Ichamba, “Safari! Muniukiye!” (ubeti, 22) 

 

         Ichamba, “Hayani! Ndio safari! 

         yakomele tena ya kuusiri; 

         Bidhaa ya ndeo na takaburi, 

         mutendele kwangu nishuhudiye.” (ubeti, 23) 

 

          Mvi wa manaya ukawafuma, 

          na kutumbukia katika nyama, 

          Pasiwe mwatami mwenye kwatama, 

          au mwamba,“Nini, yalikuwaye.” (ubeti, 24) 

 

Katika beti hizo, mshairi anaitaka nafsi izingatie yale yaliowafika waja ambao dunia 

ilikuwa imewaneemesha wakaogelea katika starehe na anasa za kila aina lakini mara 

kwa ghafla mauti yakawakuta wakiwa bado hawajajiandaa kwa safari ya kifo. Sayyid 

Abdallah anafanikisha hili kwa kuyashabiisha mauti na mshale (mvi) kwa namna 

yanavyokuja kwa ghafla. Aidha, anayapigia mfano wa safari ambayo hatima yake ni 

motoni kwa asiyejiepusha na maasi. Hapo basi wakafadhaika wasijue la kusema au 

kufanya jambo lolote la kuzuia kifo. Ikabakia kujutia na kujiuma vidole kwa kupoteza 

maisha yao katika mambo ambayo hayana faida katika maisha ya kifo. Baada ya 

kufariki, dunia haiwaweki tena ila kutiwa makaburini kwenye mabuu na majoka. 

Kutokana na mhusika huyu, ni dhahiri kuwa Sayyid Abdallah anabainisha umuhimu wa 

kipengee cha uhai katika maudhui ya Kiislamu. Muislamu anahitajika kuishi akitambua 

kuwa maisha anayoishi ni ya muda fulani tu, na baada ya muda huo aujuao Yeye Allah 

mwenyewe, atafikwa na mauti. Mwamzandi (keshatajwa) anasema kuwa kifo kinakuwa 

njia tu ya kumpa mwanadamu maana mpya ya maisha, basi ajitahidi asiwe miongoni 

mwa watu wa kutiwa motoni. Kwa hivyo, ni lazima aishi kwa tahadhari sana, asijisahau 

na kusahau kuwa uhai huo utakoma siku moja atake asitake. Mauti yatamfika kila 

mwanadamu. Hakuna katika waja anayeweza kuyaharakisha au kuyachelewesha pindi 

wakati wake unapofika; yatakuja kuichukua roho kutoka katika kiwiliwili chake na 

kuondoka nayo, mja asiweze kujigeuza au kufanya lolote dogo au kubwa. 

       4.2.1.2.5   Shetani Rajimi  

Shetani ni adui mkubwa wa mwanadamu. Shetani anaaminika kuwepo duniani na 

kuathiri maisha ya watu hasa kwa kutenda maovu. Pamoja na hivyo, haonekani, 

haitambuliki sauti yake wala hashikiki.Waja humlaani maabadini na popote walipo ila 

hajibu au hata kujitetea. Kutokana na kutambua umuhimu wa nafasi ya Shetani Rajimi 

katika maisha, Sayyid Abdallah asingeweza kuepuka kumzungumzia anapoikanya nafsi 

yake. Anasema: 

          Kimakwe kuisa dibaji yangu, 

          Penda kuuonya na moyo wangu, 

          Utetwe ni hawa ya ulimwengu, 

          Hila za Rajimi ziughuriye. (ubeti, 10) 

 

          Ewe, moyo, enda sijida yake, 

          Hela! Tafadhali unabihike, 

          Shetani Rajimi asikuteke, 

          Kesho kakuona kuwa kamaye? (ubeti, 30) 

 

Kulingana na beti hizo, mshairi anaweka bayana azma yake katika utenzi; anataka 

kuuonya moyo yake dhidi ya anasa za ulimwengu zinazotokana na Shetani Rajimi. 

Sayyid Abdallah anaushauri moyo usujudu kwani ni kutokana na tendo hilo ambapo 

utaweza kushinda vitimbi vya Shetani la sivyo utakuwa mwovu kama yeye. Inaelezwa 

kwamba Shetani alimwasi Mungu pale alipokataa kutii amri ya Mwenyezi Mungu 

alipomwamrisha ampe heshima baba yetu Adam. Mwenyezi Mungu akamlaani na 

kumfukuza katika rehema zake na kuwa miongoni mwa wakaazi wa motoni. Alipojua 

kuwa amelaaniwa iblisi alichukua ahadi ya kuwapoteza wanadamu wamwasi Mola wao 

ili apate wenzake watakaotupwa pamoja motoni (Qur’an, 2:34, 7:13-18). Allah ametoa 

ahadi ya kuwaadhibu kwa moto wote watakaofuata myenendo ya Iblisi. Shetani Rajimi 

ni miongoni mwa majini, wanadamu hawamwoni lakini anawaona (Qur’an, 18:50). Ana 

uwezo wa kutembea katika mishipa ya damu ya mtu. Yeye ameumbwa kutokana na 

moto kama majini wengine na ana uwezo wa kujigeuza katika maumbo mbalimbali. Ni 

mtihani kwa mwanadamu na kazi yake kuu ni kuwatoa watu katika Uislamu na kutenda 

mema na kuwaingiza katika ukafiri na uovu. Ni wajibu wa kila Muislamu kutambua hili 

na kuishi duniani kwa kufuata mwongozo wa Mwenyezi Mungu (Uislamu). Kwa hivyo, 

Shetani Rajimi ametumiwa kudhihirisha wajibu wa mwanadamu katika maisha. Kwa 

Muislamu, uhai wa maisha ya dunia ni kujiepusha na vishawishi vya Shetani na 

kujifunga na mafunzo ya Kiislamu kwa kumwabudu Allah pasi na kumshirikisha na kitu 

chochote (Qur’an, 2:208).  

Mshairi Sayyid Abdallah anaweka bayana kipengee cha wajibu wa mwanadamu katika 

maudhui ya dini ya Kiislamu kupitia mhusika huyu. Shetani ni kiumbe mwovu 

aliyelaaniwa na Allah. Daima yuko mbioni kuwapambia wanadamu maovu kuyaona 

mazuri ili wamwasi Mola wao kama alivyofanya wakaingizwe motoni pamoja. Ni 

jukumu la mwanadamu kumpiga vita ili afaulu; kufaulu kwake kunafungamana na 

kumwabudu Mwenyezi Mungu na kujikinga na vitimbi vya Shetani. Allah amewahami 

waja wake wema dhidi ya vitimbi vya Shetani (Qur’an, 7:27). 

       4.2.1.2.6   Mtumi Suleimani 

Ni miongoni mwa mitume waliotumwa na Mwenyezi Mungu kwa wanadamu. Kama 

walivyo mitume wengine yeye pia ni wa ajabu. Mshairi anasema hivi kuhusu Mtumi 

Suleimani:        

          Hakuwa mtumi Suleimani, 

          Maliki wa insi na ajinani; 

          Ulimfutuye ukamukhini, 

          Akiwa mwengine, wamtendaye? (ubeti, 32) 

 

Kutokana na ubeti huu, Sayyid Abdallah anaeleza kwamba Mtumi Suleimani alipewa 

ufalme wa majini na binadamu. Aliwatawala na kuwatumia kama alivyomwamrisha 

Mwenyezi Mungu. Alipewa elimu ya kuzungumza na kuwasikia wanyama wa aina 

mbalimbali (Qur’an, 27:15-28). Pamoja na uwezo huo wote aliopewa na Mola wake 

hakuponea mauti; siku yake ilipofika alikufa na kuacha kila kitu alichomiliki. Hivyo 

basi, ikiwa Mtumi Suleimani aliyemiliki kila sababu ya starehe ya dunia alikufa! Nani 

atabakia? Mtumi Suleimani ni mhusika anayethibitisha imani ya Muislamu kwa Tumwa 

Muhammadi (S.A.W) akiwa mmoja wa mitume wa Allah. Katika Uislamu hakuna 

kubagua mitume kwani wote ni wajumbe wa Mwenyezi Mungu waliobeba ujumbe 

mmoja wa kumwabudu Allah bila kumshirikisha na kitu chochote (Qur’an, 2:285). 

Aidha, kupitia Mtumi Suleimani tunapata zinduo kwa mwanadamu kuwajibika kumcha 

Mwenyezi Mungu kwani hata awe na uwezo kiasi gani hawezi kumfikia Yeye na 

mwishowe atakufa. Hakuna kitakacho msaidia baada ya kufa kwake ila mema yake. 

Sayyid Abdallah anaishauri nafsi yake kutafakari kuhusu ukwasi wa Mtumi Suleimani 

ambao hakuwa na budi kuuacha mauti yalipofika licha ya kuwa mja mteule wa Mola 

wake.  

Mhusika Mtumi Suleimani ametumiwa na Sayyid Abdallah kudhihirisha kipengee cha 

uhai na imani kwa Tumwa Muhamadi (S.A.W) kama mtume wa mwisho. Mwenyezi 

Mungu amekuwa akituma mitume kutoka azali kuwaongoza wanadamu katika njia ya 

yake na aliwapa mamlaka mbalimbali duniani kulingana na zama zao. Pamoja na 

kwamba walikuwa wateule wa Allah na vipenzi vyake hakuwapa uhai wa milele bali 

mauti yaliwafika wakaondoka duniani. Wengine kama vile Mtumi Suleimani walipewa 

ufalme mkubwa wa kutawala majini, watu pamoja na wanyama; ufalme ambao 

wenyewe ni ajabu kubwa licha ya kuaminika kuishi kwa Mtumi Suleimani katika zama 

hizo. Ni shani ilioje kwa Mtumi Suleimani kuwatawala majini, viumbe dhahania wenye 

nguvu kumshinda mwanadamu, hawaonekani wala kutambulika umbile lao halisi. Hata 

hivyo, yote haya hayakumzuia kufa na kuendelea kuwa hai. Hili ni dhihirisho kwamba, 

uhai ni miliki ya Mwenyezi Mungu na amewapa wanadamu kwa muda fulani tu ili ajue 

watakaotenda mema. 

       4.2.1.2.7   Dhalimu na Madhulumu 

Hawa ni wahusika wa ajabu katika mazingira ya ajabu. Ni watu wawili waliokufa 

wakiwa na utesi ambapo mmoja wao (dhalimu) alimdhulumu mwenziwe (madhulumu). 

Sayyid Abdallah anasema hivi kuhusu wahusika hawa: 

          Tafakari siku ya kwima kondo, 

          ya kuaridhiwa kula kitendo, 

          Pindi madhulumu atapo ondo, 

          achamba,“Ya Rabbi!Namua naye!  (ubeti, 68) 

 

          “Namua na hoyo menidhilimu, 

           kwa hukumu yako nyumu!” 

           Mungu Jabari akahukumu, 

          “Amtendeleo amlipiye!          (ubeti, 69) 

          Na malipwa yao wadhilimuwa 

          si dhahabu timbe, si ya kufuwa; 

          Fedha hawatwai na wangapowa, 

          ila hasanati ni malipwaye (ubeti, 70) 

 

          Aso hasanati wala thawabu, 

          hufungwa kitaya kama rikabu, 

          Akatwekwa dhambi za maghusubu, 

          akambiwa, “Haya!Mtukuliye!” (ubeti, 71) 

Katika beti hizo, mshairi anajenga taswira bayana kwamba siku ya malipo ni siku ya 

hesabu na matendo ya waja yatatiwa katika mizani ya wema au uovu. Hapo ndipo watu 

hawa wawili watafufuliwa kisha Madhulumu aende mbele ya Mola wake kumshitaki 

Dhalimu (naye) kwa dhuluma alizomtendea duniani. Allah ni mwadilifu na mwepesi wa 

hesabu; kila mtu atapewa haki yake pasi na punje ya dhuluma.  Dhalimu atabebeshwa 

madhambi ya Madhulumu akokotwe atiwe motoni. Matukio haya yanatokana na 

mafunzo ya Uislamu kuhusu uhai baada ya kifo na kuwepo kwa siku ya malipo ambapo 

kila mja aliyeishi duniani atalipwa kwa mema au maovu aliyotenda bila kudhulumiwa. 

Itakuwa siku ya kuuma vidole na kujutia kwa waliodhulumu nafsi zao (Qur’an, 25:27-

29). Kila kiumbe kilichodhulumiwa kitapewa haki yake hata wanyama ambao 

hawakuumbiwa pepo au moto. Mnyama aliyetumia pembe zake kumhujumu asiye na 

pembe atasimamishiwa kisasi. Allah atampa pembe aliyekuwa hana na kumpa nafasi 

alipe kisasi kwa dhuluma aliyotendewa duniani.  

Mshairi amewatumia wahusika hawa Dhalimu na Madhulumu kubainisha kipengee cha 

imani katika siku ya malipo katika maudhui ya dini ya Kiislamu. Kuamini siku ya 

malipo ni nguzo ya imani katika Uislamu na hakuna Uislamu kwa asiyekiri kuwepo kwa 

siku hii (Qur’an, 4:136). Hii ndiyo hatima ya maudhui ya Uislamu. Katika Uislamu 

inaaminika kwamba kila mja atakabiliana na ukweli wa siku hii awe Muislamu au kafiri; 

awe ana iamini au kuikanusha. Kuipinga siku hii hakumfanyi mtu kujitenga nayo bali 

atakumbana na vitimbi vyake kwani huo ndio mwisho wa kila chenye uhai. 

       4.2.1.2.8   Majoka na Pili 

Majoka na Pili wanapatikana katika ulimwengu halisi aishio mwanadamu lakini uwepo 

wao katika ulimwengu wa kifo baada ya mwanadamu kutiwa kaburini ni jambo la ajabu. 

Nyoka ni wanyama hatari ambao si ajabu kwamba kila mwanadamu anawaogopa na 

katika urazini wake hawezi kukubali kuwekwa pamoja nao. Pili ni nyoka wenye sumu 

kali ya kuua kiumbe hai mara moja. Sayyid Abdallah anasema: 

          Wasiriye kuwa kula kwa dudi, 

          na kuwatafuna zao jisadi; 

          Na mtwa na tungu huwafisidi, 

          Majoka na pili wawatatiye. (ubeti, 47) 

          Moto wa Sairi ufahamuto, 

          Ni moto mkali katika nyoto; 

          Ni mngi wa moshi na mitokoto, 

          Majoka na pili waikaliye.  (ubeti, 75) 

 

Kutokana na beti hizi, mshairi anatujengea taswira kuhusu waliokufa ambao sasa miili 

yao yaliwa na wadudu kama vile mchwa na chunguchungu. Isitoshe, majoka aina 

mbalimbali yenye sumu kali yamewazongomeza yakiwauma na kuwaadhibu ndani ya 

moto wa Sairi ambao ni moto mkali miongoni mwa mioto ya Mwenyezi Mungu. Majoka 

haya yapo katika kaburi kumwadhibu mtu aliyekufuru au kutenda maasi alipokuwa hai 

kwa amri ya Mwenyezi Mungu. Ajabu zaidi ni majoka haya kupatikana katika moto 

kama anavyotaja mshairi na hayachomeki; yamo humo kama sehemu ya adhabu za 

Mwenyezi Mungu alizowaandalia waovu wa viumbe. Haya ni majoka maalumu yenye 

kutisha na sumu kali. Mwenyezi Mungu ameyaumba kwa ajili ya adhabu kwa watu 

waovu katika maisha ya barzakh na motoni baada ya kuhukumiwa. Haya ndiyo maudhui 

ya Kiislamu ya maisha baada ya kifo na kuwepo kwa siku ya malipo. Kaburini kuna 

adhabu kwa watenda maovu. Mojawapo ya adhabu hizo ni majoka ambayo sumu yake 

baada ya kumuuma mtu haitoki hata kwa kuoshwa kwa maji ya bahari sabini. Haya 

majoka ni meusi na yatakuwa mengi zaidi ya sabini kumuuma na kumtesa mtu mwovu 

hadi siku ya kiyama (Tirmidh, 1987).  

Lau majoka haya yangepata kuserereka katika ardhi ingekauka na kuwa kama jangwa 

lisimee chochote kwa ule ukali wa joto lake (Tirmidh, 1987). Kutokana na wahusika 

hawa, Sayyid Abdallah amedhihirisha kipengee cha wajibu wa mwanadamu katika 

maisha ya uhai wa dunia ili aepuke adhabu zitokanazo na wanyama hawa baada ya kifo. 

Aidha, amebainisha imani ya siku ya malipo ambapo waja waovu watapata adhabu kali 

katika mioto ikiwemo wanyama hawa. 

 4.2.2    Mandhari  

Mandhari ni mahali au makazi maalumu yaliyojengwa na mtunzi na mnamotukia 

matukio mbalimbali ya kazi ya fasihi. Mandhari inatupa mwelekeo kuhusu maudhui 

(Njogu na Chimerah, 1999). Kazi yoyote ya fasihi huwa imejikita katika mandhari fulani 

kulingana na maudhui anayotaka kuwasilisha msanii. Wamitila (2008) anaeleza kwamba 

dhana ya mandhari hutumiwa mara nyingi kurejelea mahali na wakati wa utokeaji wa 

tukio au matukio katika kazi ya fasihi na huweza kutumiwa kwa jumla kuhusiana na 

tanzu za kinathari kama riwaya, hadithi fupi na novela pamoja na drama. Aidha, 

anafafanua zaidi kuwa mandhari huweza kuhusishwa na ushairi ikiwa ushairi huo ni wa 

kisimulizi kama tenzi au tendi. Mandhari huathiri sana mkondo wa kimaudhui na huwa 

na athari kubwa kwenye dhamira kuu katika kazi inayohusika (Wamitila, 2002). 

Mandhari ndio chemchemi ya maudhui ya kazi ya fasihi. 

    4.2.2.1   Mandhari ya Uhalisiajabu 

Haya ni mandhari ambayo yamevuka mpaka wa uhalisi wa kijiografia na kuvaa 

usikawaida au utisho usiokuwa wa kawaida. Ijapokuwa huelezwa kwa sura ya kawaida, 

yanakiuka sifa za kihalisia na kuingia kwenye ulimwengu dhahania. Wamitila, (2002) 

anasema kuwa sio lazima mandhari yawe na uhalisia wa kijiografia. Anatoa mfano wa 

riwaya ya Shaaban Robert ya Kusadikika, 1969 inayoelezwa kuolea angani. Wamitila, 

(2008) ameainisha aina mbili za mandhari zinazoeleza mandhari ya uhalisiajabu: 

mandhari ya kidhanifu na mandhari ya kiajinabi. Mandhari ya kidhanifu hayawezi 

kuhusishwa na uhalisi ilhali mandhari ya kiajinabi huweza kuhusishwa na hali za 

kawaida zilizofanywa kuonekana kama kitu ajinabi au kigeni ambacho kina sifa 

zinazokiuka ukawaida uliozoeleka. Katika usawiri wa mandhari ya kiajinabi mambo ya 

kawaida yanafungamana na yale yanayokiuka uhalisi huo na labda kuingia kwenye 

ulimwengu usiokuwa wa kawaida. Hata hivyo, katika hali hii isiyokuwa ya kawaida 

bado kuna ukawaida. 

Kutokana na fasiri hizo za wataalamu mbalimbali wa fasihi, ni bayana kwamba 

mandhari ni fani muhimu ya kuwasilisha maudhui katika kazi za fasihi ikiwemo tenzi za 

Kiswahili. Katika Utenzi wa Al-Inkishafi tumejikita katika kubainisha mandhari ya 

uhalisiajabu pekee katika kuendeleza maudhui ya dini ya Kiislamu. 

   4.2.2.2 Mandhari za Uhalisiajabu katika Utenzi wa Al-Inkishafi 

Katika Utenzi wa Al-Inkishafi mbali na ulimwengu kuonyeshwa kutokuwa salama, 

unawazuzua na kuwandanganya binadamu. Uwezo wake wa kughilibu unashabiishwa na 

jazanda ya mandhari ya kisima cha maji chenye fahali mkali mwenye pembe ambaye yu 

tayari kumhujumu yeyote mwenye kutaka kuyanywa maji yake. Mshairi anasema: 

           Ni kisima kisicho ombe,  

           chenye mta-paa mwana wa ng’ombe. 

           Endao kwegema humta pembe, 

           asipate katu kunwa maiye. (ubeti, 14) 

 

Haiyumkiniki mnyama kama ng’ombe kuwa na akili ya kujua umuhimu wa maji kiasi 

cha kuchukua jukumu la kuyalinda dhidi ya mwingine yeyote ili yamfaidi na kuyafanya 

miliki yake. Hakika hili ni jambo la ajabu lisiloingia akilini hata kama ng’ombe hunywa 

maji lakini hilo halimpelekei kutambua umuhimu wake kwa kiwango cha kutaka 

kuyahifadhi kwa ajili yake pekee. Naye binadamu mwenye hamu ya kukata kiu 

ashindwe kumkabili kwa hofu ya kudungwa pembe, pamoja na kuwa ana akili kuliko 

ng’ombe. Mshairi hapa amebuni mandhari haya kimakusudu kuonyesha kuwa 

ulimwengu humvutia mwanadamu na kumpa tamaa aamini kwamba unaweza kukidhi 

haja zake lakini mara mwanadamu huyo anapojitosa ndani yake anapatwa na madhara 

makubwa yenye kumwangamiza asiwahi kukata kiu ya matamanio yake. Mwishowe 

kifo kinamkuta naye yumo miongoni mwa waliohasirika. 

Mshairi ametumia neno “maiye” yaani “maji yake” kuwakilisha mabaya ya ulimwengu 

yanayoonekana mazuri machoni pa mwanadamu asiyeongozwa na dini ila matamanio ya 

nafsi yake na fahali mwenye pembe anayetishia kumshambulia mwenye kiu ni madhara 

na hasara zinazompata mwenye kuyakumbatia ya ulimwengu. Isitoshe, maji yenyewe ni 

kidogo yasiyohalisi mtu kuhatarisha maisha yake kwa kupambana na fahali ila kwa 

mjinga. Mtume (S.A.W) pia katika Sunnah zake amewaelekeza Waislamu namna ya 

kuishi katika huu ulimwengu na kujiandaa na kifo (Hamdan, 2009). Kigezo cha 

maamuzi ya mshairi kuhusu baya na zuri ni itikadi yake ya Kiislamu. Dini ya Kiislamu 

imempa mwanadamu mwongozo wa kuishi kwa kuweka wazi maamrisho na makatazo. 

Uislamu umemnasihi Muislamu kuwa makini na ulimwengu asijepata hasara. 

Ulimwengu ni madanganyo ya muda mfupi tu kisha mwanadamu atauacha kama 

alivyoukuta basi ni kipi kinachomzuzua na kughafilika na hatima ya kifo 

kinachomsubiri. Mwenyezi Mungu ndiye aliyeumba ulimwengu na anajua siri zake zote. 

Kwa hivyo, hakumwacha mwanadamu bila ya kumtahadharisha na madhara ya 

ulimwengu. 

Kadhalika, Sayyid Abdallah anatuchorea mandhari ya mazigazi katika Utenzi wa Al-

Inkishafi ambayo huenda yakaonekana kuwa jambo la kawaida kwa mtu mwenye 

kutambua. Pamoja na hivyo, hata kwa mzoefu, taswira ya jambo hili huenda 

likamshangaza kila wakati anapoona hali hiyo. Japo ni hali halisi kwamba mwanga wa 

jua unapopiga kwenye barabara au ardhi kavu hutupa mandhari ya uwepo wa maji kwa 

mbali lakini si kweli unapofika; hakuna kitu. Maji yaliyoonekana kuwepo hayapo na 

yakini hayakuwepo tangu awali. Katika ubeti wa 16 na 17 mshairi anathibitisha haya:  

          Au enga meto limetukapo,  

          wakati wa yua lilinganapo;  

          Mwenye nyota hwamba, “Ni mai yapo!” 

          kayakimbilia akayatwaye” (ubeti, 16) 

 

           Chenda akaona mwako wa yuwa,  

           mai alotaka akayatuwa;  

           Asifidi yambo ila shakawa,  

           ikawa mayuto yasimsiye” (ubeti, 17) 

 

Mandhari hayo anayotuchorea Sayyid Abdallah yametokana na maudhui ya Uislamu 

katika kipengee cha ulimwengu na wajibu wa mwanadamu. Mwenyezi Mungu ametupa 

mandhari yaya haya kama yalivyosimuliwa katika ushairi (Qur’an, 24:39). Kupitia 

mandhari haya Sayyid Abdallah anatupa jazanda ya udanganyifu wa ulimwengu hivyo 

anaikanya nafsi yake dhidi ya kuendekeza maovu yanayomvutia kama kitu chenye 

kukidhi haja yake sawia na mvuto wa maji kwa mwenye kiu. Mja anapoyakimbilia, 

anagundua kuwa maji hayo hayapo na kiu yake ingalipo. Hili ni dhihirisho la kwamba 

maovu siku zote huivutia nafsi kwani shetani huyapamba kwa mvuto wa macho na hisia 

kinyume na mambo mazuri ambayo huenda yasivutie. Mwenyezi Mungu ameyatumia 

mandhari haya kurejelea matendo ya waliokufuru ambayo yanawaghilibu wasizinduke 

kuwa hayana thamani yoyote ila adhabu. Ulimwengu walioukimbilia haukuwaletea faida 

yoyote isipokuwa majuto. Wakazama katika ukafiri wasiamini kuwa kuna hesabu kwa 

kila wanalotenda tahamaki mauti yamewapata na wamefika mbele ya Mola wao ambaye 

atawalipa kwa uovu waliotenda. Kwa hivyo, mja anapewa wasia awajibike katika uhai 

wake kwa kutenda mema yenye kumridhisha Mwenyezi Mungu. Ni hasara ilioje kwa 

waliokufuru ilhali waliumbwa kumwabudu Mwenyezi Mungu (Qur’an, 31:56) 

Aidha, kuna mandhari ya kukatisha tamaa na utisho ambayo mshairi Sayyid Abdallah 

anatupa katika Utenzi wa Al-Inkishafi kuonyesha jinsi ulimwengu ulivyokosa thamani  

na usiostahiki pupa aliyonayo mwanadamu lau angezitia uhakika wake. Zile starehe zote 

na anasa alizokuwa akizilimatia anaziacha na kwenda bila chochote; si makazi yake ya 

thamani, wake warembo wala mali za ghali kama vile dhahabu na fedha alizomiliki. 

Sayyid Abdallah anaeleza haya katika ubeti wa 37-53. Kwa mfano, katika ubeti wa 44 

mshairi anasema: 

          Ukwasi ungapo na tafakhuri,  

          wakanakiliwa ili safari,  

          Washukiye nyumba za makaburi,  

          mtanga na fusi ziwafusiye. 

 

Mshairi anaeleza katika mshororo huo wa 3 kwamba aliyekufa anatiwa kwenye mwana 

wa ndani; mahali padogo pasipo na taa wala godoro au vipepeo vya kufukuza joto 

alivyovijua akiwa hai. Hivi sasa amefunikwa na vifusi vya mchanga juu yake. Sayyid 

Abdallah anaendelea kueleza mandhari ya mji uliokufa, magofu ya majumba yaliokuwa 

fahari ya makazi yenye kuterema kwa furaha ambayo sasa yamebaki kuwa makazi ya 

popo nundu, buibui na mende. Bundi na ndege wakilialia na kurukaruka huku na kule. 

Sauti tulizi za wanawake wapambe hazipo tena. Mashubaka yaliyokuwa yakisheheni 

mapambo yamegeuzwa kuwa viota vya makinda ya ndege. Kumbi za majumba yao 

zilizokuwa zikivuma kwa mazungumzo sasa zimekuwa majaa ya takataka. Majumba 

yote yamekuwa machaka yaliofungana. Hakuna tena kumemetuka kulikokuwepo. Hali 

hii inatupa taswira inayotamausha na kutishia kwa kila mwenye kuyatazama. Mashukio 

yao yamekuwa makaburi ambayo yameachwa pekee na hakuna mwanadamu anayeridhia 

kukaa humo akiwa hai. Lakini baada ya kufa hana thamani tena ya kustahiki starehe za 

dunia. Ukweli unamdhihirikia kwamba ulimwengu aliouenzi haukuwa na mafao yoyote 

kustahiki hata tone la jasho lake. Maisha marefu ya kaburini ya mwili aliokuwa 

akichukua muda kuutunza sasa unaliwa na funza na kutoka usaha ovyo pasi na kuweza 

kujisaidia. Hii imekuwa taashira ya mtunzi kuonyesha udhaifu wa mwanadamu na 

ulazima wake kumtii Mwenyezi Mungu. Isitoshe, adhabu za kaburi zinawakuta kwa 

maovu waliyotenda; majoka yenye sumu kali ambayo Mwenyezi Mungu ameyaweka 

kama adhabu kwa watenda maasi wakiwemo walioacha kusali. Majoka haya 

yatawaadhibu hadi siku ya kiyama watakapohukumiwa kwenda motoni kwa adhabu kali 

zaidi. Kwa mfano, katika ubeti wa 45 na 47 mshairi anasema: 

          Sasa walaliye moya shubiri, 

          pasipo zuliya wala jodori, 

          Ikawa miwili kutaathari, 

          Dhiki za ziyara ziwakusiye. (ubeti, 45) 

         Wasiriye kuwa kula kwa dudi, 

         Na kuwatafuna zao jisadi; 

         Na mtwa na tungu huwafisidi, 

         Majoka na pili wawatatiye. (ubeti, 47) 

 

Kutokana na beti hizo, mshairi anatupa taswira ya hali za waliokufa ambao walikuwa 

wakisifika kwa anasa na kulalia vitanda vizuri, sasa wametiwa kwenye mwana wa ndani 

(Sasa walaliye moya shubiri) kaburini bila hata ya zulia wala godoro bali hali ngumu ya 

maisha ya kaburini. Hii ni sehemu ndogo katika shimo la kaburi ambapo maiti wa 

Kiislamu hulazwa akishatolewa kwenye jeneza. Miili yao imekuwa chakula cha wadudu 

kama vile mchwa na chunguchungu. Isitoshe, majoka yenye sumu kali yamewazonga 

kuwaadhibu. Hakuna kupungua kwa adhabu kwa waovu bali huongezeka kila 

wanapotarajia nafuu (Qur’an, 78:30). Kutokana na mandhari haya, Sayyid Abdallah 

amefaulu kuangazia kipengee cha ulimwengu na uhai katika maudhui ya Kiislamu. 

Ulimwengu ni wa kuogopewa na uhai utumiwe kumcha Mwenyezi Mungu. 

Vilevile, Utenzi wa Al-Inkishafi una mandhari ya kiajabu ya mioto ambayo ni adhabu 

kwa waliokufuru na watenda maasi katika maisha ya baada ya kifo. Sayyid Abdallah 

anaeleza mioto hii kuanzia ubeti wa 65, 72-77. Haya ni mazingira yaliyo upeo wa juu 

wa uhalisia waujuao wanadamu. Ijapokuwa mwanadamu anatambua mioto mbalimbali 

katika maisha kutokana na visababishi vyake, mioto hiyo haifanani kwa namna yoyote 

na ile ya siku ya malipo iliyoandaliwa kuwaadhibu waovu baina ya viumbe. Uandalizi 

huu si wa mwanadamu mwenye udhaifu wa kila namna bali Mwenyezi Mungu mweza 

wa kila kitu. Mandhari ya mioto hii pamoja na majina yake kama ilivyotajwa: Jahimu, 

Jahanamu, Hawiya, Sair, Ladha, Hutama na ule wa saba (Saqar) ambao mshairi Sayyid 

Abdallah hakuutaja katika utenzi wake yatokana na Uislamu (Qur’an, 101:9, 102:6, 

98:6, 104:4, 84:12, 74:26-31, 70:14-17). Uajabu wa mioto hii sio tu uwepo wake bali pia 

namna ilivyo. Zingatia, kwa mfano, namna moto wa Jahanamu unavyoweza kusikia na 

kuitika pindi Mola atakapouamuru kuwateka kwa haraka wale watu waovu. Utakuja 

kama kuta kubwa ukitoa sauti kali yenye kutisha kama ya punda, ukiwaita na 

kuwakamata waovu ambao nyuso zao kwa adhabu na dhiki za siku hiyo watapoteza ule 

uzuri wa ubinadamu na kuwa kama nyani. Kwa mfano, katika ubeti wa 72-73 mshairi 

anabainisha haya anaposema: 

          Moyo, tafakari na Jahanamu,  

          Wenye silisia na azmamu; 

          Pindi ya Dayani akiukimu, 

          Unene, “Labeka, niitishiye!” (ubeti, 72) 

 

          Uye ukivuma na kuta panda, 

          Ukita sauti kama ya punda; 

          Mjani akwepe sura za yonda, 

          Ndimi na ziyali zimtatiye. (ubeti, 73) 

Moto wa Jahanamu una ukali mara sitini na tisa zaidi ya moto wa dunia ambao nao kwa 

nguvu zake unatosha kuwachoma wanadamu na kumaliza mifupa yao. Si jambo la 

kawaida katika akili ya mwanadamu ila la kiimani katika siku ya malipo. Moto huu ni 

mweusi kwa ukali ulionao, si mwekundu kama huu wa duniani (Ibn Anas, 1989). 

Kupitia mandhari haya, mshairi Sayyid Abdallah amefanikiwa kuangazia kipengee cha 

wajibu wa mwanadamu na imani ya siku ya kiyama katika maudhui ya Kiislamu. 

Hakika mja anafaa kuishi kwa kutenda mema na kuepuka maovu kwani siku ya kiyama 

ipo na Allah atamlipa kila mja kwa kila alilotenda; akiwa mwema amtie peponi na akiwa 

mwovu atiwe motoni. 

Isitoshe, kuna mandhari ya siku ya kiyama ambayo sio tu yenyewe ni ajabu ya matukio 

ya baada ya kifo bali mambo yatakayotukia siku hiyo ni ya ajabu vilevile. Wanadamu 

wa dini na madhehebu mbalimbali wanaamini kwamba kuna siku ulimwengu utafika 

mwisho na kila kitu kitakoma kuishi. Siku hiyo wanadamu watakusanywa (ukimbilepi 

pa kukushika?) kusimama mbele ya Mola wao wahukumiwe kwa yote waliyoyatenda 

katika uhai wao wa duniani. Sayyid Abdallah anasema hivi, akieleza mandhari ya siku 

hiyo: 

          Yua siku yati kubadiliwa, 

          Na mbingu sabaa zikageuwa, 

          Ukatelelezwa mwezi na juwa, 

          Hari na harara zisitusiye. (ubeti, 66) 

 

          Siku ya maini ndani kuwaka, 

          Na paa za watu kupapatika, 

          Ukimbilepi pa kukushika? 

          Mbonya malijaa, nitagamiye. (ubeti, 67) 

Mshairi anasema kutokana na beti hizo, kwamba siku hiyo, mbingu saba, ambazo 

zenyewe ni umbile la ajabu, zitaporomoshwa na kufinyangwa kuondolewa mahala pake. 

Mwezi na jua kuunganishwa pamoja. Joto kuongezeka kwa jua kushukishwa karibu na 

tosi za vichwa vya watu na kuwaacha wanadamu wakipapatika na roho kwenda mbio. 

Watu wengine watafunikwa na majasho yao, ilhali wengine yatawafika vifuani na 

magotini, wengine nyayoni kulingana na madhambi yake mtu. Ardhi itatandazwa na 

milima kuundolewa. Hapatakuwa na pa kukimbia siku hiyo ila kukabiliana na ukweli wa 

hukumu ya Mola wao (Qur’an, 84:1-3, 75:8-9). Atasema mwanadamu siku hiyo, “Ni 

wapi pa kukimbia (Penye hifadhi)?”Hapatakuwa na pa kwenda ila kwa Mwenyezi 

Mungu (Qur’an, 75:10-12).  

Katika ubeti wa 68-71 mshairi anatupa taswira ya mojawapo ya matukio yatakayopamba 

mandhari ya siku hiyo:  

          Tafakari siku ya kwima kondo, 

          Ya kuaridhiwa kula kitendo, 

          Pindi madhulumu atapo ondo, 

          Achamba, “Ya Rabbi! Namua naye! (ubeti, 68) 

  

         “Namua na hoyo menidhilimu, 

           Kwa hukumu yako ilio nyumu!” 

          Mungu Jabari akahukumu, 

          “Amtendeleo amlipiye!”      (ubeti, 69) 

 

          Na malipwa yao wadhilimuwa, 

          Si dhahabu timbe, si ya kufuwa; 

          Fedha hawatwai na wangapowa, 

          Ila hasanati ni malipwaye      (ubeti, 70) 

 

          Aso hasanati wala thawabu, 

          Hufungwa kitaya kama rikabu, 

          Akatwekwa dhambi za maghusubu, 

          Akambiwa, “Haya! Mtukuliye!”  (ubeti, 71) 

 

Katika beti hizo, mshairi anaeleza kwamba mtu aliyedhulumiwa duniani atafufuliwa na 

kumwendea Mwenyezi Mungu amhukumu aliyemdhulumu. Mwenyezi Mungu ataamua 

ampe aliyedhulumiwa mema ya dhalimu na kama huyo hana mema yoyote au hayatoshi 

kulipa dhuluma aliyotenda basi atalazimika kubeba madhambi ya aliyemdhulumu, kisha 

huyo dhalimu akokotwe, atupwe motoni. Hayo ni mandhari ya ajabu na yenye kukatisha 

tamaa kwa wanaodhulumu wenzao. Kila mtu ataililia nafsi yake pekee si mzazi wake 

wala mwanawe. Hajui atatiwa peponi au motoni (Qur’an, 80:34-37). Kwa hivyo, kila 

mwanadamu, hasa Muislamu, anapaswa kuiogopa siku hii kwa kujitenga na ukafiri na 

matendo hasi. Sunnah za Mtume pia zimezungumzia matukio yenye kutisha kuhusu siku 

hii, na kuwaonya wanadamu dhidi ya kutenda maovu kwani adhabu za siku hiyo hazina 

mfano (Muslim, 1998). Siku ya mwisho kutakuwa na adhabu kali kwa waovu ambazo 

hazijashuhudiwa na binadamu katika maisha ya dunia. 

Sayyid Abdallah kama inavyojitokeza, anasema kuwa siku ya kiyama waovu watalipwa 

kwa maovu yao na wema kulipwa kwa wema wao; waovu watatiwa motoni na wema 

kurithishwa pepo ya Mwenyezi Mungu. Itakuwa siku ya ushindi kwa waliodhulumiwa 

pindi waliouawa kwa kudhulumiwa watakapouliza mbele ya Mola wao, kwa dhambi 

gani waliuawa! Mola atawalipa kwa wema na madhalimu kuadhibiwa (Qur’an, 81:8). Ni 

bayana kwamba mandhari haya kama alivyosimulia Sayyid Abdallah katika utungo 

wake yanadhihirisha hali halisi ya siku ya kiyama itakavyokuwa kama ilivyo katika 

maudhui ya Kiislamu. Hakuna dhuluma siku hiyo kwani kila aliyedhulumiwa atapata 

haki. 

4.3 Athari za Maudhui ya Dini ya Kiislamu Zinazosawiriwa katika Utenzi wa Al-  

      Inkishafi  

Sehemu hii inaangazia athari za maudhui ya dini ya Kiislamu zinazojitokeza katika 

Utenzi wa Al-Inkishafi. Athari hizi zote tumeziangazia kwa kukita katika matini 

rejelewa. 

4.3.1 Kumtanguliza na Kumtukuza Mwenyezi Mungu 

Katika utenzi huu inadhihirika wazi kwamba athari ya kwanza ya maudhui ya dini ya 

Kiislamu ni kuwajibika kumtanguliza na kumtukuza Mwenyezi Mungu kwa kumtaja 

kwa dhati yake “Allah,” kama ilivyo katika Bismillahi kwenye ubeti wa kwanza mtunzi 

anaposema: “Bismillahi naikadimu;”yaani kwa jina la Allah. “Naikadimu” kwa maana 

ya natanguliza. Kwa hivyo, anaanza utungo kwa kumtanguliza Allah kama wajibu wake 

wa mwanzo. ‘Allah’ ndilo jina la dhati la Mwenyezi Mungu ambalo analazimika 

kulitanguliza kabla ya kufanya jambo lolote. Hatua hii inaambatana na kumhimidi 

Allah; kumtaja kwa sifa zake sitahiki, kumtukuza na kumweka mbele ya kila jambo 

jema, hata katika utunzi wa ushairi, ambao nafasi yake katika maisha ni ndogo mno 

ikilinganishwa na shughuli nyingine za kimaisha zinazomzunguka mwanadamu: 

shughuli za kisiasa, kijamii na kiuchumi. Kwa hivyo, Sayyid Abdallah anapoanza kwa 

jina hili katika uwasilishaji wa utenzi wake, si makusudio ya mtindo tu wa kufungua 

utenzi au utungo wa ushairi, bali ni athari ya maudhui ya Kiislamu kama ilivyodhihirika. 

Si ajabu kwa Sayyid Abdallah kama muislamu kuathirika na kulazimika kumtanguliza 

Mwenyezi Mungu kila wakati, na katika kila ibada, ili kuihuisha imani yake kwa Mola 

wake.  

Katika kipengee cha imani kwa Tumwa Muhammadi (S.A.W), yeye ndiye kiigizo 

chema na kila Mwislamu anawajibika kufuata mwenendo wake. Haiwi ajabu kwa 

Sayyid Abdallah akichelea kupata tuhuma kutoka kwa Waislamu wengine, hasa walimu 

wa dini, ambao kwa elimu yao wanatambua ulazima wa jambo hili la kumhimidi 

Mwenyezi Mungu kwa kila mwenye kuamini. Kumtanguliza na kumtukuza Mwenyezi 

Mungu ni sifa msingi kwa Muislamu na haitarajiwi kwamba anaweza kufanya shughuli 

yoyote ile bila kuitanguliza. Sayyid Abdallah hana budi kutanguliza himdi asije 

akashutumiwa kwamba ameipuuza, akapata sifa mbaya. Inadhihirika kwamba 

kughafilika kumkumbuka na kumtukuza Mwenyezi Mungu ni jambo ovu ambalo halina 

mfano wake katika maovu yote kwa Mwislamu. Mja asiyemtukuza Mwenyezi Mungu 

ndiye mwovu wa waovu wote. Katika ubeti ya 2 mshairi anathibitisha hili anaposema: 

“Nataka himdi nitangulize, alo mdarisi asiulize, Achamba, “Himdi uitusize” Kapakaza 

ila isiyo nduye!”Anasema kuwa anataka kutanguliza himdi ili aliye mwalimu wa dini 

asije akamtuhumu kwamba himdi ameipuuza na kumpa sifa mbaya isiyokuwa na mfano 

wake katika ubaya. Hakuna ovu kubwa zaidi ya kupuuza kumhimidi Mwenyezi Mungu. 

Kumhimidi Mwenyezi Mungu kunampelekea kuzipata baraka zake. Hili linabainika kwa 

mshairi kutaka himdi ziwaenee (yeye na Waislamu wenziwe) kama mwanga wa taa 

(siraji). Anayasema haya katika ubeti wa 4 “Ikisa himdi kutabalaji, Ikituzagaa kama 

siraji.” Muislamu humkumbuka Mwenyezi Mungu na kumtukuza katika kila jambo 

jema na kila wakati. Hii ni haki ya Mwenyezi Mungu ambayo kila mwenye kuamini 

analazimika kuitekeleza; vinginevyo hawezi kufaulu. Isitoshe, ndiyo athari ya kimsingi 

ya maudhui ya dini ya Kiislamu kama inavyojitokeza katika shairi. 

4.3.2 Kumsalia Tumwa Muhammadi (S.A.W) 

Kumtakia rehema Tumwa Muhammadi ni athari ya pili ya maudhui ya dini ya Kiislamu 

katika Utenzi wa Al-Inkishafi. Jambo hili linaandamana moja kwa moja na kumtanguliza 

na kumtukuza Mwenyezi Mungu kama alivyodhihirisha mshairi katika ubeti wa 3 mara 

tu baada ya kumtukuza Mwenyezi Mungu katika ubeti wa 1 na wa 2. Mshairi anasema 

katika mleo wa ubeti wa 3 “Sala na salamu kiidaraji, Tumwa Muhammadi tumsaliye.” 

Sayyid Abdallah anaonyesha wazi kwamba hana budi pamoja na Waislamu wenziwe 

kumsalia Tumwa. Yeye ndiye mtume wa mwisho kutoka kwa Mwenyezi Mungu 

kufikisha Uislamu kwa wanadamu wote. Kuja kwake ni mafanikio kwa wanadamu 

ambao walikuwa wamepotoka, ili kuwaongoza katika njia ya Mwenyezi Mungu. Si 

ajabu basi kwa Sayyid Abdallah kuwajibika kumsalia Tumwa; na asiyefanya hivyo 

hupata hasara kubwa duniani na akhera. Isitoshe, mtu huyo hawezi katu kuwa 

Muislamu. Ikiwa Mwenyezi Mungu mwenyewe anamsalia Tumwa Muhammadi 

(S.A.W), ni yupi kati ya viumbe wake atahiari kufanya vingine? Katika ubeti wa 4 

anasema: “Na alize thama, Banu Kinana, na Sahaba wane wenye maina, Tusaliye wote 

ajm’aina, sala na mbawazi ziwaaliye” na ubeti wa 5 “Allahuma Rabbi, Mukidhi haja, 

msalie Tumwa aliyekuja.” Mshairi anasisitiza wajibu wa kumtakia rehema Tumwa 

(S.A.W) pamoja na jamaa zake na masahaba zake wanne walioongoka; masahaba hawa 

ni Abubakar, Umar, Uthman na Ali (R.A). Hii ndiyo kawaida ya kila mwenye kuathirika 

na maudhui ya dini ya Kiislamu. Kwa mujibu wa Waislamu, Tumwa Muhammadi 

(S.A.W) ndiye mjumbe aliyetumwa na Mwenyezi Mungu kusawazisha makosa 

yaliyoingizwa katika vitabu vya awali kwa wanadamu na kuwaongoza katika Uislamu. 

Alipewa kitabu cha mwisho kitakatifu Qur’an baada ya Zabur, Taurat na Injil kwa Daud, 

Musa na Issa mtawalia. Kila atakayemwamini na kumfuata atasalimika na adhabu ya 

siku ya mwisho baada ya mauko yake. Imemlazimu Sayyid Abdallah kumpenda Tumwa 

zaidi ya nafsi yake na kuwa tayari kujitolea mhanga kwa ajili yake. Anahitajika 

kumsalia kila mara kwa mfano, katika sala, baada ya adhan; na mara kumi asubuhi na 

jioni kila siku. 

Kitendo cha Sayyid Abdallah kumsalia Tumwa Muhammadi (S.A.W) kina makinisha 

imani na mapenzi yake kwake. Jambo hili analifanya kwa kuwa ni wajibu na kwa 

manufaa yake mwenyewe; kila akimsalia Tumwa (S.A.W) Mwenyezi Mungu 

humteremshia rehema zake na kumwandikia mema chungu nzima. Kwa hivyo, Sayyid 

Abdallah hakuwa na budi kumsalia Tumwa Muhammadi (S.A.W) kutokana na 

kuathirika na maudhui ya dini ya Kiislamu katika kipengee cha imani kwa Tumwa, yeye 

mwenyewe akiwa mwanachuoni wa Kiislamu (Beja na Mwinyifaki, 2013).  Kutokana 

na namna alivyoshughulikia maudhui ya Kiislamu katika utenzi wake, inabainika 

kwamba mshairi alikuwa mjuzi wa dini. 

4.3.3 Kuomba Dua na Kutubu Dhambi 

Swala la kuomba dua na kutubu dhambi kwa Mwenyezi Mungu kutokana na makosa 

ambayo mja amefanya ni athari ya maudhui ya Kiislamu katika imani kwa Allah. Sayyid 

Abdallah kama mwanachuoni alilitambua hilo, akalikuza na kulipa nafasi katika utenzi 

wake. Anasema katika mwanzo wa ubeti wa 5, “Allahuma Rabbi, Mukidhi haja,”yaani 

“Ewe Allah, Mola Mlezi wa viumbe wote Mwenye kukidhi mahitaji ya waja.” Hapa 

Sayyid Abdallah ananyenyekea kwa Mola wake akiomba kwa jinsi ileile waombayo 

Waislamu. Hili ni dhihirisho la udhaifu na uhitaji wa mwanadamu kwa Mola wake. Mja 

hawezi kujitosheleza kwa kila kitu. Daima atamtegemea Muumba wake. Mshairi huyu 

hawezi kuwa tofauti ila miongoni mwa hao wanadamu wahitaji. Isitoshe, imani kwa 

Allah, yamtaka kumtambua Allah kuwa mweza juu ya kila kitu. Kwa hivyo, hana budi 

kuwajibika kumwomba Mola wake kwa kila chema anachohitaji. Anaendela kusema 

katika ubeti huo wa 5: “msalie Tumwa aliyekuja, Na tauhidiyo Mola wa waja, 

akatusomesha tafsiriye.” Anamwomba Mwenyezi Mungu amsalia Tumwa, yaani ampe 

rehema zake kwa ajili ya ujumbe aliyompa na akautekeleza kwa kuwafundisha watu 

ukweli wake. Tumwa alikuja na “tauhid,” (kumcha Mwenyezi Mungu pekee pasi na 

kumshirikisha na kitu chochote) hivyo basi anamwomba Mola amdumishe katika imani 

hiyo: imani kwa Allah ambayo imemfanya kutambua kuwa dua ni moyo wa ibada na 

Mwenyezi Mungu anawataka waja wake wamwombe na atawajibu. Mwenyezi Mungu 

humkasirikia asiyemwomba (Riday, 1983). Sayyid Abdallah ametambua kwamba 

hawezi kufanya au kupata chochote bila idhini ya Mwenyezi Mungu, si katika maisha 

haya ya duniani wala ya baada ya kifo.  

Kadhalika, kutubia, ni natija ya kuwa kila mwanadamu ni mkosa; hakuna asiyetenda 

dhambi. Sayyid Abdallah anakiri hili katika ubeti wa 8 pale anapotubu kwa Mola wake 

amfutiye dhambi zake kwa utungo anaotaka kutunga. Anasema:  

        “Tatunga kifungo kwa kukisafi,  

           nikipange lulu kula tarafi,  

           Na ina nikite, Inkishafi;  

           kiza cha dhunubu kiniukiye” (ubeti, 8) 

 

Mshairi ameweka bayana nia yake ya kutunga Utenzi wa Al-Inkishafi; anataka uwe 

kafara kwa madhambi yake kwa umuhimu wa yale atakayozungumzia humo. Anasema, 

“kiza cha dhunubu kiniukiye.” Wanadamu watakaousoma waelimike na kuonyeka na 

yaliyomo. Isitoshe, utungo huu ameutunga uwe kichocheo cha kuwafanya waja kutaka 

msamaha kwa Mola wao kwa makosa waliyofanya kwa kuwakumbusha wajibu wao 

kwa Muumba wao ili ujinga wa kudumaa katika maasi uweze kuwaondokea. Katika 

ubeti wa 9, Sayyid Abdallah anasema:  

          “Kitamsi kiza cha ujuhali,  

            nuru na mianga itadhalali,  

            Na ambao kwamba ataamali,  

            iwe toba yakwe aitubiye.” 

Mshairi anadhamiria kwamba kupitia utungo wake, upofu wa kuganda katika maovu 

uondoke na ufahamu wa ukweli wa maisha ya mja udhihiri ili kila mwenye kutafakari 

aweze kurudi kwa Mola wake atubiye makosa aliyofanya. Kwa hivyo, Sayyid Abdallah 

hakuwa na budi ila kurudi kwa Mola wake na kuomba msamaha ili apate radhi zake na 

asalimike na adhabu kali ya baada ya kifo. Juhudi azifanyazo mja kama ulivyo utenzi wa 

Sayyid Abdallah pia zimeelekezwa katika kutubu dhambi. Ni bayana kwamba kuomba 

na kutubia kwa Mwenyezi Mungu ni athari muhimu katika maudhui ya dini ya Kiislamu 

kwa Sayyid Abdallah na hadhira yake. Ndiposa, mshairi akajipata akiomba na kutubia 

kwa kutumia utungo wake kama kafara ya toba yake. 

4.3.4 Kujihadhari na Ulimwengu na Kujiandaa na Kifo 

Mshairi anaikanya nafsi yake na ya kila mwenye kutaamali kujihadhari na ulimwengu 

na kujiandaa na kifo. Ulimwengu una madanganyo mengi ya kumpoteza mja asifanye 

aliyoamrishwa na Mwenyezi Mungu. Haya yanatokana na kipengee cha wajibu wa 

binadamu na kile cha uhai katika maudhui ya Kiislamu. Mshairi anasema:  

          Suu ulimwengu bahari tesi,  

          una matumbawe na mangi masi,  

          Aurakibuo juwa ni mwasi,  

          kwa kula khasara ukhasiriye   (ubeti, 13)  

 

Katika kutoa taswira kamili ya ubaya wa ulimwengu, mshairi anaufananisha na bahari 

yenye dharuba kali iliyosheheni hatari tupu ikiwemo wanyama wabaya na mawe makali 

yanayoweza kumhujumu yeyote ambaye atajipata humo bila usaidizi. Bahari kama hii 

bila shaka itamtishia kila mwenye razini, mwenye kujua. Hii ni jazanda ya namna dunia 

ilivyo mbaya kwa binadamu. Mwanadamu mwenye akili ni yule ajiepushaye na upuuzi 

wa dunia na kujifunga na mambo mema ambayo Mwenyezi Mungu amemwongoza 

kuyatenda na kujitenga kuandama matamanio ya moyo wake; moyo wa binadamu daima 

huelekeza kwenye starehe na anasa za dunia ambazo zitampeleka motoni baada ya kifo 

chake. Kifo huja bila hodi, tahamaki safari imewadia. Hakichagui kuwa ndio mwanzo 

wa starehe au ushatopea pindi kisimamapo. Katika ubeti wa 21-25 mshairi anaweka 

bayana tukio la kifo liwe onyo kwa wanadamu. Aidha, anadhihirisha kwamba kuna 

wengi waliowahi kuishi katika dunia hii na walipojisahau na kutopea katika maovu, 

tahamaki mauti yakawafika wakajutia maisha yao. Hawakutaamali na kutubia kwa Mola 

wao wala kukataa wasife mauti yaliposimama. Wakasalimu amri wakiwa na majuto ya 

maisha waliyoishi wakijua adhabu mbele inawasubiri wasiweze kuikwepa. Mshairi 

anasema: 

          Wangapi dunia waipeteo, 

          Wakataladhadhi kwa shani lao; 

          Ikawasumbika kwa mizagao, 

          Wakanguka zanda waziumiye (ubeti, 21) 

 

          Tandi la mauti likawakuta,  

          wakauma zanda na kuiyuta,  

          Na kunai yao ikawasuta,  

          Ichamba,“Safari! Muniukiye (ubeti, 22) 

 

          Ichamba,“Hayani! Ndio safari! 

          Yakomele tena ya kuusiri; 

          Bidhaa ya ndeo na takaburi, 

          Mutendele kwangu nishuhudiye.” (ubeti, 23) 

          Mvi wa Manaya ukawafuma, 

          Na kutumbukia katika nyama, 

          Pasiwe mwatami mwenye kwatama, 

          Ao mwenye kwenda asiridhiye. (ubeti, 24) 

 

          Wakasalimu umri zao, 

          Hadimu Ladhati achenda nao, 

          Pasi mkohozi akohowao, 

          Ao mwenye kwenda asiridhiye. (ubeti, 25) 

 

Jambo hilo la kujihadhari na ulimwengu na kujiandaa na kifo ni athari wazi ya maudhui 

ya Kiislamu kama inavyobainika katika shairi. Mwenyezi Mungu anawatahadharisha 

waja wake dhidi ya kughurika na dunia na kufanya maovu kwani hakika atawahesabu 

kwa kila wanachokifamya. Salama ya binadamu ni kuishi kwa kutii matakwa ya 

Mwenyezi Mungu. Mshairi anasema, “penda kuuonya na moyo wangu, utetwe ni hawa 

ya ulimwengu” (ubeti, 10). Mshairi anasema kwamba angependa kuuonya moyo yake 

ambao unaonekana kuvutiwa na anasa za ulimwengu ambao ufanisi wake hufikia 

kikomo kisichokuwa na faida yoyote ila nakama kwa mwenye kuukumbatia. Ijapokuwa 

hivyo, ulimwengu bado umeendelea kurubuni binadamu kuukumbatia, na hivi sivyo 

ipasavyo. Ni lazima binadamu ajihadhari kwa sababu dunia inavutia na kutamanisha 

kama anavyotuchorea mshairi katika jazanda ya mandhari dhahania ya binadamu 

mwenye kiu anapoona maji kwenye kisima kisicho ombe akadhani angeweza kukata kiu 

yake, lakini mara anapokifikia anamkuta fahali mwenye hasira tayari kumpiga pembe, 

asipate kukata kiu yake. Anasema: 

          Ni kama kisima kisicho ombe, 

          chenye mta-paa mwana wa ng’ombe, 

          Endapo kwegema humta pembe, 

          asipate katu kunwa maiye. (ubeti, 14) 

 

Isitoshe, ulimwengu ni kama mazigazi wakati wa jua kali ambapo mwenye kiu hudhani 

ameona maji huko mbele ya njia, lakini mara anapofika anaona hakuna maji yoyote. 

Macho yake yalidanganyika tu kwa ukali wa jua.  

          Au enga vumbi la muangaza, 

          wakati wa yua likitepuza; 

          Mwenda kulegema akilisoza, 

          asione kitu ukishishiye (ubeti, 15) 

 

          Au enga meto limetukapo, 

          wakati wa yua lilinganapo; 

          Mwenye nyota hwamba, “Ni mai yapo” 

          Kayakimbilia yasimsiye. (ubeti, 16) 

 

          Chenda akaona mwako wa yuwa, 

          Mai alotaka akayatuwa; 

          Asifidi yambo ila shakawa, 

          ikawa mayuto yasimsiye. (ubeti, 17) 

 

Mshairi hauoni ulimwengu zaidi ya mzoga unaovutia mbwa pekee na si binadamu 

mwenye akili. Kila aliye na akili zake timamu basi hataipapatikia dunia bali atajihadhari 

nayo na kujiandaa na kifo. 

          Dunia ni jifa siikaribu, 

          Haipendi mtu ila kilabu, 

          hali gani, ewe, labibu 

          Kuwania na mbwa hutukizwaye?   (ubeti,  19) 

Sayyid Abdallah ameathirika na maudhui ya Kiislamu kuhusu mauti yalivyo, akaona 

heri aikanye nafsi yake na kila mwenye kutaamali ajiandae na kifo, kisimpate vibaya 

akaangamia. Wakati, siku, mahali na sababu ya kifo hakuna aijuaye ila Mwenyezi 

Mungu. Kwa hivyo, mwanadamu anashauriwa ajiweke tayari kwa kufanya mema na 

kuepuka mabaya. 

4.3.5 Kutekeleza Ibada ya Sala 

Ni athari bayana kwa Sayyid Abdallah kumsujudia Mola wake. Akiwa muislamu, 

Sayyid Abdallah hakuwa na budi kuathirika na sala na kuwajibika kuliangazia jambo 

hilo adhimu katika utenzi wake. Haiyumkiniki kwa Muislamu kutosali ila atakuwa 

ameenda kinyume na imani kwa Allah, kipengee msingi cha maudhui ya Kiislamu. 

Sayyid Abdallah anasema:  

          Ewe, moyo, enda sijida yake, 

          Hela! Tafadhali unabihike, 

          Shetani Rajimi asikuteke, 

          Kesho kakuona kuwa kamaye. (ubeti, 30) 

 

Kwenda sijida ni kumsujudia Mwenyezi Mungu kwa kusali. Sayyid Abdallah 

anausemeza moyo wake udumishe sala. Hakuna kubwa la kumkinga na kumwepushia 

mwanadamu madanganyo ya dunia na vitimbi vya shetani ila sala. Hii pia ni nasaha 

ambayo Sayyid anatoa kwa waja kujitenga mbali na vishawishi vya shetani asiwaghilibu 

wakamwasi Mwenyezi Mungu. Mshairi anausia moyo wake uwe mtiifu kwa Mola kwa 

kushika ibada zake kwa kuiga vitendo vya waja wema wanaojiepusha na maovu 

yapelekayo motoni. Anasema:  

          Moyo, taadabu, sipeketeke, 

          Ata ya jauri, haki ushike, 

         Wendo wachokoka nawe wokoke, 

         Moto wa Jahimu usikutwaye. (ubeti, 65) 

 

Ibada ya kwenda sijida au kusali ina umuhimu mkubwa kwake kwani ndilo tendo kuu 

linalomtofautisha na asiyekuwa Muislamu. Aidha, mshairi ameweka bayana kwamba 

sala ndiyo itakayomwokoa mtu na moto pale anaposema,’’wendo wachokoka nawe 

wokoke.’’ Huko motoni mwandani wao atakuwa shetani, waliyefuata nyendo zake. 

Isitoshe, mshairi mwenyewe amebainisha moto wa Jahimu atakaoadhibiwa nao mwenye 

kuacha sala. Anasema, “Moto wa Jahimu usikutwaye.”  

Kwa hivyo, ilikuwa jambo lisiloepukika kwa Sayyid Abdallah kuipa nasaha nafsi yake 

kumsujudia Mwenyezi Mungu, ikiwa hiyo ndiyo athari kuu kwake kutokana na maudhui 

ya dini ya Kiislamu. Aidha, alilazimika kusali ili kupata nguvu za kumshinda shetani, 

ambaye daima huwazuzua Waislamu wasisali wakawe pamoja motoni. Anasema: 

“Shetani Rajimi asikuteke” 

4.3.6 Kuogopa Adhabu za Siku ya Malipo. 

Sayyid Abdallah ameathirika na maudhui ya Kiislamu kiasi cha kuogopa adhabu za siku 

ya malipo. Kwa hivyo, anajipata akisimulia matukio muhimu ya siku hiyo ya malipo 

kuihofisha nafsi yake na wasomaji wake kutahadhari dhidi ya adhabu zitakazowafika 

waja waovu (beti za 66-77). Kuna adhabu zinazotokana na mabadiliko ya hali ya anga 

na ulimwengu kwa jumla. Kwa mfano, katika ubeti wa 66-67 mshairi anasema: 

          Yua siku yati kubadiliwa, 

          na mbingu sabaa zikageuwa, 

          Ukatelelezwa mwezi na juwa, 

          hari na harara zisitusiye. (ubeti, 66) 

          Siku ya maini ndani kuwaka, 

          na paa za watu kupapatuka, 

          Ukimbiliepi pa kukushika? 

          Mbonya malijaa, nitagamiye. (ubeti, 67) 

 

Sayyid Abdallah anaiweka wazi siku hiyo mbingu zitapinduliwa, jua na mwezi 

kusererezwa na joto kuongezeka kiasi cha maini kuwaka moto na kupasua vichwa vya 

watu. Aidha, anasimulia adhabu za majoka na mioto yenye kururuma kwa ukali kwa 

ajili ya watenda dhambi.  

          Moto wa Sairi ufahamuto,. 

          Ni moto mkali katika nyoto; 

          Ni mngi wa moshi na mitokoto,  

          Majoko na pili waikaliyea. (ubeti, 65) 

 

Siku hiyo ya mwisho, mtu aliyedhulumiwa (madhulumu) katika maisha ya kabla ya kifo 

ataenda mbele ya Mwenyezi Mungu kwa unyenyekevu na kumwomba ahukumu kesi 

yake na aliyemdhulumu. Dhalimu atahukumiwa kumlipa aliyemdhulumu na kwa kuwa 

hakutakuwa na pesa za kulipia basi yatachukuliwa mema yake na kupewa 

aliyemdhulumu, akikosa atajitweka makosa ya Madhulumu na kisha akokotwe na 

kutiwa motoni. Kwa mfano, katika ubeti wa 71 mshairi anasema:  

          Aso hasanati wala thawabu, 

          hufungwa kitaya kama rikabu, 

          Akatwekwa dhambi za maghusubu, 

          akambiwa, Haya!Mtukuliye (ubeti, 71) 

 

Sayyid Abdallah anasema kwamba waja watasimama kuhukumiwa mbele ya Mwenyezi 

Mungu kwa mambo waliyotenda katika maisha ya kabla ya kifo kama yanavyoeleza 

maudhui ya Kiislamu. Kila mja atalipwa kwa wema au uovu wake bila kudhulumiwa. 

Uadilifu ndio utakaotawala kila hatua siku hiyo. Ni kutokana na uadilifu huo ndiposa 

madhulumu akabashiriwa kupata haki yake mbele ya Mola wake kama anavyosimulia 

mshairi. Siku hiyo imebainika kuwa ngumu sana na yenye utisho hasa kwa waliokufuru 

na watenda maasi. Waja wote watakusanywa pamoja katika uwanja wa hukumu; wa 

mwanzo wao, na wa mwisho wao. Ni siku ya kuogofya na yenye matukio ya kiajabu 

kama inavyodhihirika katika utenzi. Hii imeonekana kuwa athari kubwa katika maisha 

ya mshairi kutokana na nafasi iliopewa tukio hili katika ushairi.  

Kila mtu ataililia nafsi yake pekee si mzazi wake wala mwanawe. Haiwi ajabu basi 

tunapomwona Sayyid Abdallah akiihofisha nafsi yake dhidi ya yale yatakayowafika 

waliokufuru na kudhulumu nafsi zao kwa kutenda maasi. Hapo basi, mshairi akajipata 

anasimulia matukio ya siku hiyo kama yalivyosimuliwa katika Qur’an na Sunnah za 

Mtume (S.A.W). 

4.4 Kihitimisho 

Sura hii imeweza kuweka wazi maudhui ya dini ya Kiislamu katika Utenzi wa Al-

Inkishafi, yanayodhihirishwa na uhalisiajabu katika kiwango cha wahusika na mandhari 

ya uhalisiajabu. Maudhui yanayochunguzwa katika utafiti huu ni yale ya Kiislamu. 

Vipengee mbalimbali vya maudhui ya dini ya Kiislamu vimedhihirishwa. Mojawapo ya 

kipengee cha maudhui ya dini ya Kiislamu ni imani kwa Mwenyezi Mungu na Tumwa 

Muhammadi (S.A.W). Kutokana na kipengee hiki, imeonekana kwamba ndicho msingi 

na kitangulizi cha vile vingine katika maudhui ya dini ya Kiislamu. Kwa hivyo, dini ya 

Kiislamu haiwezi kuruhusu imani isiyokuwa na kipengee cha imani kwa Mwenyezi 

Mungu na Tumwa Muhammadi (S.A.W). Aidha, katika dini ya Kiislamu, kipengee hiki 

kije mwanzo na kibainishwe waziwazi ili kusipatikane shauku kwa mwenye kuitakidi. 

Kipengee cha wajibu wa mwanadamu ndicho kilengwa cha maudhui ya dini ya 

Kiislamu. Mwanadamu amebainika kuwa kiumbe aliyeumbwa kwa lengo la kumwabudu 

Mwenyezi Mungu kwa kufuata mwongozo wake na kudhibiti nafsi yake dhidi ya 

ghururi za ulimwengu, na badala yake, atende mambo mema yatakayomwepusha na 

adhabu ya moto. Yule atakayedhulumu na kuacha moyo wake kutenda maasi hataepuka 

mioto inayoruruma kwa ukali na papo yenye majoka ya kutisha. 

Pia, kuna kipengee cha uhai ambacho kimedhihirika kuwa hakina umbile halisi lenye 

kuonekana bali hujitokeza katika kiwiliwili cha mwanadamu na hukoma kuhisika kwa 

kifo cha mwanadamu. Ni katika kipindi hiki cha uhai ambapo mwanadamu anatarajiwa 

kufanya kila lenye mafao baada ya mauko yake. Anayekufa si wa duniani tena ila 

ulimwengu mwingine usiokuwa huu aliowahi kuwa hai. Ama kuhusu kipengee cha 

ulimwengu, imebainika kwamba umeumbwa na Mwenyezi Mungu sawia na 

mwanadamu. Hata hivyo, ulimwengu ni mkubwa kuliko mwanadamu, na una mambo 

mengi yenye manufaa kwake, na mengi ya udanganyifu, yenye kupoteza. Mwanadamu 

anapewa nasaha kuutumia kama chumo na maandalizi ya maisha ya baada ya kifo. 

Yeyote atakayefuata matamanio ya nafsi yake, atatiwa katika mioto mbalimbali 

kulingana na makosa yake. 

Kwa upande mwingine, kipengee cha siku ya malipo pia kimeonekana bayana katika 

utafiti huu. Hii inaelezwa kuwa siku ya mwisho ya wanadamu na ulimwengu wote kwa 

jumla. Kila kitu chenye uhai kitakufa na kisicho na uhai kuangamizwa kisiwe kitu tena. 

Wanadamu watalipwa kwa mema na maovu yao. Wema watarithi starehe za peponi na 

waovu kuadhibiwa kwa mioto mbalimbali. 

Kutokana na data iliyokusanywa na uchanganuzi, matokeo yanayodhihirishwa pamoja 

na athari za maudhui ya dini zinazobainishwa, utafiti huu umeweza kuchangia mchango 

fasihi ya Utenzi wa Al-Inkishafi na pia katika fasihi ya ushairi wa Kiswahili kama 

inavyobainishwa katika hitimisho la utafiti. 

SURA YA TANO 

MUHTASARI, HITIMISHO NA MAPENDEKEZO 

5.1 Kitangulizi 

Sura hii inatoa muhtasari, hitimisho na mapendekezo katika utafiti huu. Katika 

kuhitimisha, utafiti huu umeweza kujibu maswali ya utafiti yaliyoongoza utafiti huu. 

Sehemu hii inaangazia kujitokeza kwa wahusika na mandhari ya uhalisiajabu katika 

Utenzi wa Al-Inkishafi. Aidha, sura hii inathibitisha kuwa wahusika na mandhari ya 

uhalisiajabu yanaendeleza maudhui ya dini katika utenzi huu na kubainisha athari za 

maudhui ya dini kwa waumini zinazosawiriwa katika utenzi huu. Hatimaye, 

mapendekezo kutokana na utafiti huu yamewasilishwa kwa azma ya kuweka bayana 

tafiti nyingine zaidi kuweza kufanywa. 

5.2 Muhtasari  

Utafiti huu uliazimia kuchanganua matumizi ya uhalisiajabu kudhihirisha maudhui ya 

dini ya Kiislamu katika Utenzi wa Al-Inkishafi ambayo yana athari zake katika maisha 

ya waumini. Tasnifu hii imepangwa katika sura tano. Sura ya kwanza imeshughulikia 

utangulizi wa utafiti kwa kuzingatia misingi ya utafiti huu kwa kuweka bayana usuli wa 

mada, swala la utafiti, malengo ya utafiti, maswali ya utafiti, upeo na mipaka na 

umuhimu wa utafiti. Katika sura ya pili, mapitio ya maandishi kuhusu mada pamoja na 

misingi ya nadharia ya utafiti huu imebainishwa. Sura ya tatu inaweka wazi utaratibu wa 

utafiti, jumuia na uteuzi wa sampuli, utaratibu wa kukusanya data, vifaa vya kukusanyia 

data na uchanganuzi na ufafanuzi wa data. 

Sura ya nne imeshughulikia uchanganuzi wa data na matokeo ya utafiti ambapo 

wahusika na mandhari ya uhalisiajabu yametambuliwa, maudhui ya dini yamebainishwa 

na athari zake kwa waumini kuwekwa wazi katika Utenzi wa Al-Inkishafi. Sura ya tano 

inatamatisha utafiti huu kwa kutoa muhtasari wa utafiti, hitimisho la utafiti huu na 

mapendekezo ya mada zingine zinazoweza kufanyiwa utafiti. 

Utafiti huu umetuelekeza kutambua kwamba katika Utenzi wa Al-Inkishafi uhalisiajabu 

unadhihirika kuendeleza maudhui ya dini ya Kiislamu ambayo yana athari kadha katika 

maisha ya waumini. Inabainika kwamba mshairi Sayyid Abdallah bin Ali bin Nassir 

aliongozwa na falsafa ya dini ya Kiislamu kuasa moyo wake na waumini wenzake dhidi 

ya kwenda kinyume na mafunzo ya dini kupitia ushairi. Kama mwanachuoni aliitumia 

fasihi kufunza dini. 

5.3 Hitimisho 

Utafiti huu umeongozwa na maswali ya utafiti manne. Awali kabisa, utafiti huu 

umefanywa ili kutoa jawabu kwamba wahusika wa uhalisiajabu wanajitokeza katika 

Utenzi wa Al-Inkishafi. Wahusika wa uhalisiajabu waliojitokeza katika uchunguzi huu 

wanadhihirika katika monolojia ya mshairi kuasa nafsi yake dhidi ya kuandama njia asi 

yenye mashukio dhalilifu baada ya kifo kwa waasi Mungu. Hili ni zinduo la nafsi yake 

(na wengine) kutokana na ibra ya mapisi ya wakwasi wa Pate walioendekeza starehe 

ambayo haikudumu kwa kufikwa na mauti yaliyokatisha anasa na kuukabili ukweli wa 

maisha ya kaburini. Wahusika wa uhalisiajabu walijitokeza waziwazi. Baadhi ya 

wahusika ni pamoja na; Allah/ar-Rahmani, Tumwa Muhammadi (S.A.W), Roho, 

Shetani Rajimi, Hadimu Ladhati na wengineo wanaovuka mipaka ya kihalisia. Hivyo 

basi, wahusika wa uhalisiajabu katika utenzi huu wameweza kubainishwa katika utafiti 

huu. 

Pili, kujibu kwamba mandhari ya uhalisiajabu yanajitokeza katika Utenzi wa Al-

Inkishafi. Katika uzungumzinafsi wake, mshairi ameweka bayana mandhari hayo 

yanavyojitokeza katika uhai wa dunia na kesho ahera ili yawe mazingatio kwake na kila 

mwenye kuonyeka. Mandhari hayo ni kama vile kisima kisicho ombe chenye mta-paa 

mwana wa ng’ombe, magofu na makaburi yaliyogubikwa na misitu, motoni na 

nyinginezo ambazo zinaogofya na kukiuka ukawaida unaojulikana na wanauhalisia. 

Kwa hivyo, mandhari ya uhalisiajabu katika utenzi huu yameweza kutambuliwa na 

kudhihirishwa waziwazi katika utafiti huu. 

Tatu, wahusika na mandhari ya uhalisiajabu yanahusishwa na kuendeleza maudhui ya 

dini katika Utenzi wa Al-Inkishafi. Maudhui haya ni yale yanayotokana na dini ya 

Kiislamu kuhusu mwanadamu, uhai na ulimwengu kwa kuangazia nafasi ya kiumbe 

huyu mwanadamu duniani, asili yake na hatima ya uwepo wake. Hivi ni kusema 

kwamba, mwanadamu hawi ila kiumbe aliyeumbwa na Mwenyezi Mungu kuishi duniani 

kwa kipindi maalumu na kwa malengo maalumu. Hakuachwa kuishi apendavyo bali 

amepewa mwongozo wa kufuata ili asalimike na adhabu katika uhai wa baada ya kifo. 

Mwongozo huu ni dini ya Kiislamu ambayo ina maelekezo ya nyanja zote za maisha ya 

mja. Utafiti huu umedhihirisha namna wahusika na mandhari ya uhalisiajabu 

yanavyoendeleza maudhui ya dini katika utenzi huu. Vipengele vya kimaudhui 

vilivyodhihirika katika wahusika na mandhari ya uhalisiajabu kuendeleza maudhui ya 

dini ya Kiislamu ni pamoja na imani ya Mwenyezi Mungu na Tumwa Muhammadi 

(S.A.W), wajibu wa mwanadamu, uhai, ulimwengu na siku ya kiyama. 

Nne, utafiti huu umeweza kujibu kuwa maudhui ya dini ya Kiislamu yana athari zake 

kwa waumini katika Utenzi wa Al-Inkishafi. Athari hizo ndizo zinazompa zinduo 

mshairi na Waislamu wenziwe wazingatifu kuchelea kutenda maovu na kujikusuru 

kuishi chini ya mwavuli wa dini na kudumu kutenda yanayomridhisha Mwenyezi 

Mungu. Maudhui ya dini hayajitokezi bure bali yana athari wazi katika maisha kama 

ilivyosawiriwa katika utenzi huu. Athari hizo ni kama vile kumkumbuka na kumtukuza 

Allah, kumsalia Tumwa Muhammadi (S.A.W), kuomba dua na kutubu dhambi, 

kujihadhari na ulimwengu na kujiandaa na kifo, kutekeleza ibada ya sala na kuogopa 

adhabu ya siku ya malipo. 

Kutokana na hayo mambo manne yaliyoongoza utafiti huu, imebainika kuwa maswali ya 

utafiti huu yaliyotolewa mwanzoni yameweza kujibu kwamba uhalisiajabu katika Utenzi 

wa Al-Inkishafi unaendeleza maudhui ya dini ya Kiislamu yenye athari katika maisha ya 

waumini, zilizodhihirika katika sura iliyotangulia (sura ya nne). Uhalisiajabu 

umebainika kujikita katika wahusika na mandhari ya kiajabu. 

Katika utafiti huu, imedhihirika kuwa imani ya dini ya Kiislamu inahusu kuitakidi 

kikamilifu moyoni na kivitendo kwamba yupo Muumba, Allah au ar-Rahmani ar-Rahim 

kabla ya mwanadamu, uhai na ulimwengu, akaviumba vitu hivi na ataendelea kuwepo 

baada ya kukoma kuwepo kwa vitu hivi na atamhesabu mwanadamu kwa kila alilofanya 

katika dunia baada ya kufa na ima atiwe katika pepo au aadhibiwe motoni. Mwanadamu 

atakayeridhiwa na Mwenyezi Mungu ni yule aliyeishi kwa kuzingatia matakwa Yake 

duniani kwa kuishi kulingana na mila ya dini kama alivyosimulia mshairi. Hivyo basi, 

katika mauko yake ataepuka adhabu ya moto na kuingizwa peponi ilhali aliyeishi 

kinyume na dini kwa kuandama anasa na matamanio ya nafsi yake hatakaribia pepo 

wala kupata harufu yake bali ataingizwa motoni kwenye adhabu kali. 

Aidha, ni muhimu kutambua kwamba imani kwa Mwenyezi Mungu na Tumwa 

Muhammadi (S.A.W) ndiyo imebainika kuwa msingi wa Uislamu. Huwezi kuwa 

Muislamu bila ya kulikubali jambo hili. Hali hii inabainika kwa jinsi ambavyo Utenzi 

wa Al-Inkishafi ulianza kwa kumtambua Mwenyezi Mungu na kumtakia radhi Tumwa 

(S.A.W). Hii haiwi tu mbinu ya kuanza utenzi huu bali ina chimbuko lake katika imani 

ya mtunzi kwamba Mwenyezi Mungu na Tumwa wake hutangulia kila kitu au ndiyo 

hasa msingi wa imani yenyewe ya Kiislamu na kitangulizi cha chochote kile afanyacho 

Muislamu. Hivi ni kusema kuwa utenzi huu, umesawiri vipengee msingi 

vinavyoendeleza maudhui ya dini ya Kiislamu.  Imani kwa Mungu na Tumwa (S.A.W) 

imeweza kubainika kuwa kipengee msingi cha kuendeleza maudhui ya dini ya Kiislamu. 

Pamoja na imani ya Mwenyezi Mungu na Tumwa (S.A.W), imedhihirika kuwa wajibu 

wa mwanadamu katika maisha duniani ni kipengee cha maudhui ya dini ya Kiislamu. 

Mwenyezi Mungu alipomuumba mwanadamu alimpa mwongozo wa kuishi au dini, 

akiifuata hatakuwa na lawama juu yake. Mwanadamu ataishi kwa kutenda wema na 

kujihadhari na maasi. Hataandama anasa, ubadhirifu na mambo ya kipuuzi bali 

atanyenyekea kwa Mola wake na kujiepusha na vishawishi vyote vya shetani. 

Ni jambo muhimu kutambua kuwa wajibu wa mwanadamu duniani ni kipengee kati cha 

maudhui ya dini ya Kiislamu katika Utenzi wa Al-Inkishafi. Kwa hivyo, kauli ya jumla 

inaweza kutolewa kwamba wajibu wa mwanadamu katika maisha ya duniani ni 

kipengee muhimu cha maudhui ya dini ya Kiislamu katika utenzi huu. Wajibu wa 

mwanadamu katika maisha ya duniani umedhihiri katika utafiti huu kwa jinsi ambavyo 

mshairi anaizungumzia nafsi yake (na wengine) katika shairi. Sayyid Abdallah 

anadhihirisha kwamba dini imeletewa mwanadamu na si viumbe wengine. Kwa hivyo, 

ni bayana kuwa dhima kuu ya maudhui ya dini yamefungamana na mwanadamu au 

yanahusu uwepo wake duniani. 

Vilevile, dhana ya uhai pia imedhihirika bayana katika uchunguzi huu. Katika utafiti huu 

imebainika kwamba maudhui ya dini ya Kiislamu katika Utenzi wa Al-Inkishafi 

yanahusisha kipengee cha dhana ya uhai ambacho ni kinyume cha mauti. Hali hii 

inadhihirika pale ambapo Hadimu Ladhati anapochukua roho za watu na kuwaacha 

maiti wasiweze kujizuia kubakia bali kuridhia kwenda kaburini kuanza maisha mengine. 

Uhai kwa mwanadamu nikuutumia kufanya aliyotaka Muumba wake la sivyo uhai huo 

hauna thamani yoyote kwa kuwa utakuwa tu muda wa kujichumia adhabu baada ya kifo. 

Aidha, ulimwengu umedhihirika kama kipengee cha maudhui ya dini ya Kiislamu katika 

Utenzi wa Al-Inkishafi. Ulimwengu umeumbwa na Mwenyezi Mungu kuwepo kwa 

kipindi maalumu na kuna siku kila kitu chake kitaangamia kwa amri yake. Kwa mfano, 

mshairi anaeleza namna mbingu, nyota na mwezi zitakavyopukutika. Kwa hivyo, 

mwanadamu asighurike nao, la sivyo ataipata adhabu baada ya mauko yake. Ulimwengu 

haudumu na upo kwa ajili ya mwanadamu kwa yale yenye mafao tu sio kujisahau na 

kukumbatia kila linalovutia humo au kuelewa vingine kinyume na kuwa viumbe 

vilivyoumbwa, visivyo na uwezo wowote vyenyewe. 

Kipengee kingine cha maudhui ya dini ya Kiislamu ambacho kimeelezwa kwa kina 

katika Utenzi wa Al-Inkishafi ni siku ya malipo au kiyama. Hii ndiyo siku ya mwisho ya 

maisha ya duniani. Vyote vilivyo mbinguni na ardhini vitaangamia na kisha 

mwanadamu kufufuliwa na kulipwa kwa kila alilotenda. Kwa mja mwema ataingia 

peponi na kwa mwovu mwasi Mwenyezi Mungu adhabu ya moto itamkuta. Kila 

aliyedhulumiwa atapewa haki yake na mwenye kudhulumu atabebeshwa madhambi ya 

aliyemdhulumu akokotwe hadi motoni. Tukio hili, mshairi ameliweka waziwazi na 

kuweza kubainisha kwamba hakuna mapendeleo kwa Mwenyezi Mungu bali uadilifu na 

usawa kwa wote. Mwenyezi Mungu ndiye mmiliki wa siku hiyo na hakuna atakayekuwa 

na sauti juu yake kama anavyodhihirisha mshairi. 

Kwa ujumla vipengee hivi vyote vya maudhui vimeweza kujibu maswali ya utafiti huu 

kuwa, uhalisiajabu unaendeleza maudhui ya dini katika Utenzi wa Al-Inkishafi. Aidha, 

athari za maudhui ya dini kwa waumini zinazosawiriwa katika utenzi huu zimepatikana. 

Kwa hivyo, kauli ya jumla inaweza kutolewa kwamba uhalisiajabu katika utenzi huu 

unaendeleza maudhui ya dini ya Kiislamu.  

Katika kuhitimisha utafiti huu, wahusika na mandhari ya uhalisiajabu yameweza 

kubainishwa, maudhui ya dini yanayoendelezwa na wahusika na mandhari ya 

uhalisiajabu kudhihirishwa na athari za maudhui ya dini kwa waumini zinazosawiriwa 

katika Utenzi wa Al-Inkishafi kubainishwa. Kwa hivyo, utafiti huu umeweza kutimiza 

malengo yaliyodhamiriwa katika utafit huu na kuweza kujibu maswali ya utafiti 

yaliyotolewa. Hata hivyo, bado kuna masuala mengi kuhusu uhalisiajabu ambayo 

hayajaangaziwa katika utafiti huu na yanapendekezwa kufanyiwa utafiti kama 

inavyojadiliwa katika mapendekezo ya utafiti. 

5.4   Mapendekezo 

Kutokana na utafiti huu, ni wazi kwamba suala la uhalisiajabu katika Utenzi wa Al-

Inkishafi ni pana. Hivyo basi, kuna maswala mengi ambayo yanahitaji kufanyiwa utafiti 

zaidi. Kwa mfano, utafiti huu umeshughulikia uhalisiajabu katika kuendeleza maudhui 

ya dini na bado kuna maudhui mengine ambayo yanahitaji kufanyiwa utafiti katika 

Utenzi wa Al-Inkishafi kama vile maana ya maisha, anasa, utawala na nafasi ya 

mwanamke. Kwa hivyo, tafiti za uhalisiajabu katika maudhui haya yote zitakuwa hazina 

kuu kwa tafiti za fasihi ya ushairi wa Kiswahili. 

Aidha, imeweza kubainika kwamba maudhui ya dini yameendelezwa na wahusika na 

mandhari ya kiajabu katika Utenzi wa Al-Inkishafi. Hivi ni kusema kwamba kuna nafasi 

ya utafiti mwingine kuhusu maudhui ya dini kwa kuzingatia vipengee vingine vya fani 

kama vile mbinu za lugha na mtindo. Vipengee hivi vitadhihirisha maudhui ya dini kwa 

mkondo tofauti na utafiti huu na kuweza kuchangia zaidi uwanja wa tafiti za fasihi ya 

ushairi wa Kiswahili. 

Isitoshe, kuna tenzi maridhawa Uswahilini kote: za kale na hata sasa ambazo 

hazijachanganuliwa kwa nadharia ya uhalisiajabu ambayo kama ilivyoelezwa hapo awali 

imetumiwa kushughulikia kazi nyingi za kinathari kama vile riwaya, tamthilia na hadithi 

fupi. Ni muhimu kwamba tafiti hizi zifanywe kukuza ushairi wa Kiswahili na 

kuudhihirishia ulimwengu kwamba nadharia hii si ngeni katika utenzi wa Kiswahili 

licha ya kupuuzwa na wasomi. 

Kwa upande mwingine, inapendekezwa kuwa nadharia nyingine zinaweza kutumiwa 

katika utafiti wa maudhui ya dini katika Utenzi wa Al-Inkishafi. Kwa mfano, kuna 

nadharia ya urasimi ambayo inazingatia wakati maalumu ambapo misingi ya kazi za 

sanaa huwekwa na kukubalika kuwa vipimo bora kwa kazi nyingine. Urasimi wa fasihi 

ya Kiswahili ulifikia kilele chake baina ya karne ya 18 na karne ya 19. Zaidi, 

ulijidhihirisha katika mashairi ya Kiswahili yaliyotungwa sehemu za Lamu, kaskazini 

mwa mwambao wa Kenya. (Njogu & Chimerah, 1999). Nadharia hii inaweza kutumiwa 

katika mada ya maudhui ya dini katika Utenzi wa Al-Inkishafi kwa sababu inahusika na 

dhana hii. Tafiti hizi zikifanywa zitaweka wazi ‘makali’ anuwai ya Sayyid Abdallah 

katika Utenzi wa Al-Inkishafi. 

